
КIуэкIуэ Казбек Правительствэм и 
Унэм щыхуэзащ КъБР-м щIалэгъуа-
лэм я IуэхухэмкIэ и министр Лу 
Азэмэт. ЗэIущIэм щытепсэлъыхьащ 
щIалэгъуалэм ехьэлIа лэжьыгъэхэр 
щIыналъэм зэрыщекIуэкIым, ап хуэ-
дэуи министерствэр езым къепха 
федеральнэ программэхэм зэры хэ-
тыфри къыщапщытащ. 

АПХУЭДЭУ, сабийхэм я зыгъэпсэ-
хугъуэ зэманыр къызэгъэпэщыным 
хуэщIа программэ зэмылIэужьы-
гъуэхэм щытепсэлъыхьым, мини-
стрым жиIащ гъэ къакIуэ къыщыщIэ-
дзауэ гъэмахуэм лажьэ сабий, щIалэ-
гъуалэ зыгъэпсэхупIэхэр къызэIуа-
хыжыну Iэмалхэр къызэрыхукъуэкIыр. 
Къэбэрдей-Балъкъэрыр дяпэкIи хэ-

тынущ «Урысейм и щIалэгъуалэ» 
жылагъуэ зэгухьэныгъэм жэрдэм 
ищIа «Зи щIалэгъуэхэм я щIыналъэ» 
проектым. 2022 гъэм а проектым 
хэтри, республикэм къихьащ грант 
щхьэхуэ. Ар хуаутIыпщащ Налшык, 
Нарткъалэ, Къэщкъэтау жылэхэм 
щIалэгъуалэ центрхэр къыщызэ Iу-
хыным. Iуэхум хуэщIа лэжьыгъэхэр 
яублакIэщ. Министерствэм иджыпсту 
щагъэхьэзыр а проектым 2024 гъэми 
зэрыхэтыну дэфтэрхэр. АбыхэмкIэ 
ехъулIэныгъэ къахьыфмэ, республи-
кэм и нэгъуэщI щIыпIэхэми щIалэ-
гъуалэ IуэхущIапIэхэр къыщызэIуахы-
ну я мурадщ. 

КъищынэмыщIауэ, зэIущIэм къы-
щаIэтащ республикэр «Урысейм и 
ныбжьыщIэхэр» стратегие програм-

мэм зэрыхэтыну щIыкIэр. А Iуэху-
гъуэр  къыхилъхьащ УФ-м и Прези-
дентым и нэIэм щIэт, Сабийм и 
хуитыныгъэ хэмкIэ уполномоченнэм. 
Программэр хуэунэтIащ илъэс 12 - 17 
зи ныбжьхэм папщIэ центр щхьэ-
хуэхэр къэралым къыщызэгъэпэ-
щыным. Пэжу, балигъыпIэм нэмыса 
апхуэдэ ныбжьы щIэхэр щIэх-щIэ-
хыурэ хуэныкъуэщ дэ Iэпыкъуныгъи 
чэнджэщи. 

ЗэIущIэм и кIэухым КIуэкIуэ Казбек 
министрым къалэн щищIащ щIэблэм 
драгъэкIуэкI дзэ-хэкупсэ гъэсэныгъэр 
нэхъри щIагъэхуэбжьэн хуейуэ. Ап-
хуэдэу нэхъ жыджэру зыхуэгъэ хьэ-
зырыпхъэщ «Зарница», «ЛIыхъужьхэм 
я хъумакIуэ» республикэпсо щIалэ-
гъуалэ дзэ-спорт джэгухэм. 

ЗэпIэзэрыту зеужь 
КЪЭРЭШЕЙ-ШЭРДЖЭС. КъШР-м и Iэтащхьэ 

Темрезов Рашид Москва лэжьыгъэ IуэхукIэ 
щыхуэзащ УФ-м и Правительствэм и Унафэ-
щIым и къуэдзэ Новак Александр. Ахэр теп-
сэлъыхьащ республикэм и социально-экономи-
кэ зыужьыныгъэм, УФ-м и Президентым къа-
хуигъэува къалэнхэм зэрыпэлъэщым, псэукIэр 
егъэфIэкIуэн и лъэныкъуэкIэ къэрал унафэ-
щIым къыхилъхьа Iуэхугъуэхэр зэрагъэзащIэм. 

ТЕМРЕЗОВ Рашид хэгъэгум и Iуэху зыIутым 
 Новак щигъэгъуэза нэужь, фIыщIэ хуищIащ УФ-м 
и Правительствэр республикэм щыщхэм я 
 псэу кIэр ирагъэфIэкIуэнымкIэ къазэрыдэIэпы-
къум щхьэкIэ. 

КъулыкъущIэхэр тепсэлъыхьащ лъэпкъ проект-
хэмрэ къэрал программэхэмрэ зэрагъэзащIэм, 

КIэртIоф хэсэным елэжь мэкъу-
мэш предприятэхэмрэ уней хозяй-
ствэхэмрэ гъатхасэр пIалъэм фIэ-
мыкIыу къызэрырахьэлIэным 
иужь итщ. Урысейм и «Россельхоз-
центр» IуэхущIапIэм мы гъэм къи-
гъэнэ Iуащ нэхъыфIу къалъыта 
кIэртIоф лIэужьыгъуэхэр. Фигу 
къэдгъэ кIы жынщи, ахэр 50-м 
щIегъу. 

МЭКЪУМЭШ IэнатIэхэм къыща-
гъэсэбэпынущ Германием, Нидер-
ландхэм, Финляндием я жылапхъэ 
нэхъыфIхэри. 

Селекционерхэм къызэрыхагъэ-
щым кIэ, зыри щIэгузэвэн щы мы-
Iэу, жылэр дыдымейми, къыща-
гъэкIыр ди губгъуэхэрщ икIи зы 
илъэс къэ мынэу кIэртIоф жылэу 
къэралым  кърашэ тонн мин 12 - 15-м 
щIигъу. Абы къарет илъэсым и 
кIыхьагъкIэ ди цIыхум яхурикъуну 
тонн мин 800 - 850-р. Апхуэдэу щIа-
щIми щхьэусы гъуэ иIэщ: адрей 
къэралыгъуэхэм я жылапхъэхэр 
дэри дгъэунэхун  хуейщ, ди кIэр-
тIоф коллекцэм и щытыкIэр 
ефIэкIуэн папщIэ. 

ЗэманкIэ дызэIэбэкIыжмэ, ди кIэр-
тIоф лIэужьыгъуэхэр цIыхухэм яху-
рикъурт. Къэбэрдей-Балъкъэрым и 
закъуэ къэтщтэнщи, Дзэлыкъуэ, 
Жэмтхьэлэ къыщыкI кIэртIофым пэ-
хъун къэ гъуэтыгъуейт. Къызэры щIэ-
кIымкIэ, ари зыщIыпIи кIуакъым, 
зэпэубыда хъуащи, ди сату щIа-
пIэхэмрэ бэ зэрхэмрэ къамыгъэсу ар-
къудейщ. Мы илъэсым щытыкIэр 
 нэхъри ефIэ кIуэну мэгугъэхэр. 

ШЭРЭДЖ  Дисэ.

НыбжьыщIэхэм  я  зыгъэпсэхупIэхэр  къызэIуа хыжынущ

«ГъуэгуфI шынагъуэншэхэр» 
лъэпкъ проектым ипкъ иткIэ, Май 
къалэ - Заречнэ - Ново-Ивановкэ 
жылэхэр зэпызыщIэ машинэ зе-
кIуапIэр (километри 2,5-рэ и кIы-
хьагъщ) иджырей мардэхэм къи-
тIасэу зэрагъэзэхуэж. 

ЛЭЖЬЫГЪЭХЭМ я мыхьэнэр 
 нэхъри хэзыгъахъуэщ зи гугъу тщIы 
машинэ зекIуапIэр Май къалэ - Нал-
шык гъуэгу нэхъыщхьэм зэрыте -
хьэм. 

Гъуэгуухуэхэм, мы зэманым ири-
хьэлIэу, Ново-Ивановкэ къуажэм 
пхрыкI автомобиль зекIуапIэм телъа 
асфальт-бетон «уэншэкужьыр» тра-
гъэкъэбзыкIауэ, и щхьэфэр пша-
хъуэрэ ятIэкIэ зэхэлъ тебзэщIэмкIэ 
яузэху. КIэлъыкIуэ лъэбакъуэу, аб-
дежым мывэ кIэщхърэ щIы дагъэкIэ 
зэхагъэпцIыхьа асфальт-бетон ткIуа-
ткIуэр тракIэнущ. 

Иджырей мардэхэр
Зэрыщыту къатщтэмэ, IэщIа-

гъэлIхэм Май къалэ - Заречнэ - Ново-
Ивановкэ автомобиль зекIуапIэм иб-
гъухэр ягъэбыдэнущ, гуэкI-къы хы-
хьэхэр къыпащIэнущ, гъуэгунапщIэ 
Iуфэхэмрэ машинэ зэблэкIыпIэхэм-
рэ шынагъуэншагъэм тещIыхьа на-
гъы щэхэр щагъэувынущ, машинэ 
зэб лэкIыпIэхэм термопластикым 
къы хэщIыкIа бзыпхъэхэр трагъэ-
быдыхьынущ. 

Лэжьыгъэхэр, зэрагъэунэхуам 
нэхъ рэ нэхъ пасэу, гъатхэр имыкI 
щIыкIэ яухыну я мурадщ.

АЗЫЧЭ Беллэ. 

ПIалъэм
фIэмыкIыу

«Архъыз» зыгъэпсэхупIэм зэрызрагъэужьым, нэ-
гъуэщIхэми. 

Новак Александр къыхигъэщащ Къэрэшей-
Шэрджэсым и экономикэм зэпIэзэрыту зэрызи-
ужьыр, инвестпроектхэр хъарзынэу зэрагъэза-
щIэр.  

Индиеми нос
АБХЪАЗ. Евразием щыщ лъэпкъхэм я ассам-

блеем и махуэу Дели щекIуэкIам хэту къызэра-
гъэпэща «Бизнес-диалог на евразийском прос-
транстве» дунейпсо хьэрычэтыщIэ зэIущIэм он-
лайн Iэмалхэм тету хэтащ АР-м хамэ къэрал 
IуэхухэмкIэ и министр Ардзинбэ Инал.

АБЫ Дели щызэхуэсахэм фIэхъус псалъэкIэ за-
хуигъэзащ икIи Абхъазым и экономикэм и 
зыужьыныгъэмкIэ нэхъыщхьэ дыдэу яIэр туриз-
мэр зэрыарар къыхигъэщащ. Апхуэдэуи жиIащ 
республикэм и туризмэм зегъэужьыным Апсным 
и унафэщIхэм гулъытэшхуэ зэрыхуащIыр, абы 
елэжьыну жэрдэм зиIэхэм Iэмал псори 

къызэрыхузэрагъэпэщыр, Абхъаз Республикэм 
зыгъэпсэхуакIуэ нэхъыбэ къэкIуэн папщIэ хэ-
кIыпIэу щыIэр къагъэсэбэпкIэрэ хьэщIэ нэхъыбэ 
къыдахьэхыну иужь зэритыр. «А Iуэхур зи нэIэ щIэт 
министерствэр хэти дэлэжьэну хьэзырщ, къы-
халъхьэ Iуэху щхьэпэхэр гъащIэм хапщэу», - жи -
Iащ Ардзинбэ Инал. 

ЗыплъыхьакIуэ
нэхъыбэ къыдахьэх

АДЫГЕЙ. АР-м и щIыпIэ дахэхэм ящыщ «Ла-
гъуэнакъэ» бгы-лыжэ зыгъэпсэхупIэр екIу  ящI 
еужьэрэкIыу. Мы гъэм а Iуэхум инвестицэ 
ахъшэу сом меларди 3,8-рэ халъхьэнущ. 

РЕСПУБЛИКЭМ Iэмал куэд иIэщ Урысейм и 
зыгъэпсэхупIэ щIыпIэхэм екIурэ-ещхьу хэувэ-
нымкIэ. Ди щIыналъэм и экономикэ зыу жьы-
ныгъэм ту ризмэр лъабжьэфI хуэхъун хуейщ. 
Абы нэхъри зедгъэубгъумэ, IэнатIэу диIэми 
 къахэхъуэнурэ, ди цIыхухэм лэжьыгъэ ягъуэ-

тынущ. Иджыпсту нэхъыщхьэу зиужь дитыпхъэр 
«Лагъуэнакъэ» эко курортращ. Нэгъабэ абы кIуэ 
гъуэгум газ, псы, ток ешэлIэным сом мелуан 
206-рэ тедгъэкIуэдащ, иджы меларди 3,8-рэ 
хэтлъхьэнущ», - жиIащ АР-м и Iэтащхьэ Къум-
пIыл Мурат. 

Инвесторхэр Iуэхум иужь ихьащ. Псори зэхэту 
къапщтэмэ, а щIыпIэм сом мелард 60 трагъэ-
кIуэдэнущ. Проектым къызэрыщыгъэлъэ гъуам -
кIэ, хьэщIэщ пэшу 2500-рэ къызэIуахынущ, Iэ-
натIэщIэу мини 2-м нэблагъэ къэунэхунущ. 

Iэтащхьэм зэрыжиIамкIэ, «Лагъуэнакъэ» зэ Iу-
зэпэщ ящIынущ щIыуэпсым зыкIи зэран хуэ -
мыхъуу. Абы зыплъыхьакIуэ нэхъыбэ къыдихьэ-
хынущ икIи иджырей мардэхэм изагъэу щыты-
нущ. 

Иужьрей илъэсищым Адыгейм цIыху мелуан 
ныкъуэм нэс зыгъэпсэхуакIуэ къэкIуащ. ИкIи 
къызэрапщытамкIэ, абыхэм нэхъыбэрэ Адыгейм 
зыщаIэжьэ хъуащ, къыздикI щIыпIэхэри куэдкIэ 
нэхъыбэщ. 

НЭЩIЭПЫДЖЭ  Замирэ.

КъБР-м и Парламентым и 
УнафэщI Егоровэ Татьянэ 
иригъэкIуэкIащ Хабзэуб-
зыху орган нэхъыщхьэм и 
президиумым и зэIущIэ. 

«ПРАВИТЕЛЬСТВЭ сыхьэ-
тым» нэхъыщхьэу зи гугъу 
щащIахэм ящыщщ Къэбэр-
дей-Балъкъэр Республикэм 
ис щIалэгъуалэм я Iуэху 
зыIутыр, щIалэгъуалэ поли-
тикэм адэкIи зэрызегъэу-
жьыпхъэр. КъБР-м щIалэ-
гъуалэ IуэхухэмкIэ и министр 
Лу Азэмэт тепсэлъыхьащ 
ныбжьыщIэхэм ехьэлIа фе-
деральнэ, щIыналъэ, муни-
ципальнэ къалэнхэр гъэнэ-
хуауэ УФ-м лэжьыгъэшхуэ 
зэрыщекIуэкIым, дуней псом 
къыщыхъу зэхъуэкIыныгъэ-
хэм, лъахэм и социально-
экономикэ зыужьыкIэм къе-
зэгъ бгъэдыхьэкIэщIэхэр уб-
зыхуауэ къэрал щIалэгъуалэ 
политикэр зэрыпхагъэкI щIы-
кIэхэм. А Iэмалхэр УФ-м и 
Президент Путин Владимир 
Къэрал Советым и зэхыхьэ 
нэужьым къигъэлъэгъуащ, 
апхуэдэуи УФ-м и Феде-
ральнэ Зэхуэсым Зэрызы-
хуигъэзами къыхигъэщащ. 

А псом япкъ иткIэ, 2022 
гъэм и накъыгъэм ЩIалэ-
гъуалэм я IуэхухэмкIэ минис-
терствэ къыщызэрагъэпэ-
щащ ди республикэми. Ма-
зиблым къриубыдэу Iуэху 50 
ирагъэкIуэкIащ, цIыху мин 
65-рэ къызэщIиубыдэу.

2023 гъэм и пэщIэдзэм 
ирихьэлIэу, Къэрал статисти-
кэмкIэ федеральнэ къу-
лыкъущIапIэм Кавказ Ищ-
хъэрэ федеральнэ щIына-
лъэм щиIэ управленэм 
 къы зэ ригъэлъэгъуамкIэ, 
Къэ бэр дей-Балъкъэр Рес-
публикэм зи ныбжьыр илъэс 
14-м щегъэжьауэ 35-м нэс 
щIалэгъуалэу мин 266-рэ 
исщ. Ар ди хэгъэгум щатха 
цIыху бжыгъэм и процент 
29,5-рэ мэхъу. ЦIыху мин           
32-м щIигъур еджапIэ нэ-
хъыщхьэхэмрэ IэщIагъэ щы-
з рагъэгъуэт еджапIэ хэмрэ я 
студентщ, мин 40-р шко-
лакIуэщ, мини 136-р IэнатIэ 
пэрыт щIалэгъуалэщ. 

Лум КъБР-м ЩIалэгъуа-
лэм я IуэхухэмкIэ и минис-
терствэм и зэхэлъыкIэм и 
гугъу ищIащ, апхуэдэуи абы 
и нэIэ щIэт IуэхущIапIэхэм - 
Къалэн куэд щагъэзащIэ 
щIалэгъуалэ центрым, Во-
лонтёр зыужьыныгъэмкIэ ре-
сурс центрым тепсэлъыхьащ. 

Министрыр щхьэхуэу къы-
теу выIащ «Къэбэрдей-Балъ-
къэрым щIалэгъуалэ поли-
тикэм и зыужьыныгъэр» 
 КъБР-м и къэрал програм-
мэр гъэзэщIа зэрыхъум, абы 
и мыхьэнэ нэхъыщхьэм, 
«ЩIалэгъуалэр хэкупсэу гъэ-
сэнымрэ ахэр мыхъумыщIа-
гъэхэм демыгъэхьэхынымрэ 
хуэунэтIа лэжьыгъэ егъэ-
кIуэкIыныр», «ЩIалэгъуалэр 
КъБР-м и социально-эконо-
микэ зыужьыныгъэм къыхэ-
шэнымрэ волонтёр Iуэхур 
дэIыгъынымрэ» программэ 
гуэдзэхэр гъащIэм хэпща 
зэрыхъум, нэгъуэщIхэми. Лу 
Азэмэт зи гугъу ищIа про-

ЩIалэгъуалэм гулъытэ хуащI

граммэр 2023 гъэм ще-
гъэжьауэ 2030 гъэ пщIондэ 
тещIыхьащ.

КъищынэмыщIауэ, ди рес-
публикэр хэтщ федеральнэ 
программэ зыбжанэм. ЩIа-
лэгъуалэ хьэрычэт Iуэхум 
 зегъэужьыным теухуа про-
граммэм япэу хыхьахэм 
ящыщщ КъБР-р, апхуэдэуи 
Къуажэдэс щIалэгъуалэм я 
зэхыхьэм «Росмолодёж»-м 
зэпеуэ щригъэкIуэкIынущ. 

2022 гъэм «ЩIалэгъуалэм 
я щIыналъэ» урысейпсо зэ-
пеуэм хыхьэри, республикэ 
министерствэм субсидие 
къы щихьащ, а ахъшэмкIэ 
щIалэгъуалэ центрищ къа-
лэхэмрэ районхэмрэ ща-
щIынущ, зы Iыхьэр проект 
35-м трагъэкIуэдэнущ.

ЩIалэгъуалэм иджыпсту 
ядегъэкIуэкIыпхъэ лэжьы-
гъэхэм я гугъу щищIым 
 министрым къы хигъэбел-
джы лыкIащ хэкупсэ гъэсэ-
ныгъэм, юридическэ, со-
циаль но-психологие дэIэпы-
къуныгъэм, щIалэгъуалэм я 
гупсысэхэр гъащIэм зэрыха-
пщэн Iэмал етыным, лэжьа-
пIэ гъэувыным, ныбжьы щIэ-
хэм я зэгухьэныгъэхэм, уна-
гъуэщIэхэм защIэгъэкъуэ-
ным теухуауэ гулъытэ нэхъ 
зыхуэщIыпхъэ къалэнхэр. 

ЗэIущIэм къыщаIэта Iуэху-
хэр щызэпкърахым, Егоровэ 
Татьянэ къыхигъэщащ ми-
нистерствэм и лэжьыгъэм, 
блэкIа илъэсхэм яIа Iуэху 
бгъэдыхьэкIэхэр къагъэсэ-
бэпкIэрэ, зыужьыныгъэм и 
Iэмалхэр къызэрыхалъхьап-
хъэр. Абы гулъытэ хуищIу 
къытеувыIащ щIалэгъуалэм 

я жэрдэмхэр гранткIэ дэIы-
гъыным теухуауэ щIыналъэ 
министерствэм иIэ хуитыны-
гъэхэм, апхуэдэуи гъэсэны-
гъэмкIэ, сабий жылагъуэ зэ-
гухьэныгъэхэм ядэлэ жьэ-
ным кIэ школ унафэщIхэм я 
чэнджэщэгъу къулыкъухэр 
щыIэн зэрыхуейм.

Лу Азэмэт жиIащ 2023 
гъэм, зэпеуэм кърикIуахэм 
япкъ иткIэ, ведомствэм щIа-
лэгъуалэ жэрдэмхэр дэIы-
гъыным субсидиеу сом мел-
уани 3,5-рэ хуаутIыпщыну 
зэрамурадыр. ЩIалэгъуалэ 
проектхэм я зэпеуэр къызэ-
Iуахащ, ар накъыгъэм и 12 
пщIондэ екIуэкIынущ.

ГъэсэныгъэмкIэ, сабий 
жы лагъуэ зэгухьэныгъэхэм 
ядэлэжьэнымкIэ школ уна-
фэщIхэм я чэнджэщэгъу 
 къулыкъум теухуауэ мини-
стрым къыхигъэщащ фо-
кIадэ мазэм щегъэжьауэ 
республикэм и курыт школи 
140-м апхуэдэ лэжьакIуэхэр 
зэраIэр, етIанэгъэ апхуэдэ 
IэщIагъэлIхэр иджыри еджа-
пIэ 40-м зэрыщыIэнур.

Хабзэубзыху IэнатIэм и 
уна фэщIыр къытеувыIащ ве-
домствэхэр жыджэру зэдэ лэ-
жьэным мыхьэнэшхуэ зэри-
Iэм, хэкупсэ гъэсэныгъэ и 
лъэныкъуэкIэ ирагъэкIуэкI 
лэ жьыгъэр зэрыщIэгъэхуэб-
жьапхъэм, апхуэдэуи къигъэ-
лъэгъуащ щIалэгъуалэ, жы-
лагъуэ зэгухьэныгъэхэм, къэ-
рал къулыкъущIапIэхэм я 
нэIэ щIэт совет зэхуэмыдэ-
хэм хэтхэр зэхуэдэу щызэп сэ-
лъэну, Iуэху купщIафIэхэр 
щызэфIахыну, Iэзагъэ и пIа-
лъэкIэ щызэхъуэжэну зэ хуэс-

хэр зэхэшэным теухуа и еп-
лъыкIэр.

КъБР-м и Парламентым и 
УнафэщIым и къуэдзэ Жа на-
таев Сэлим щIэупщIащ ми-
нистерствэмрэ Сабийхэмрэ 
ныбжьыщIэхэмрэ «Япэ итхэм 
я зэщIэхъееныгъэ» я урысей-
псо зэгухьэныгъэм и щIына-
лъэ къудамэм рэ зэрызэ дэ-
лажьэм, абы кърикIуэнур 
зыхуэдэм.

Лу Азэмэт зэрыжиIамкIэ, 
щIыналъэ къудамэм и сове-
тым и унафэщIхэм махуэ 
къэс йопсалъэ, республикэм 
иIэ щхьэхуэныгъэхэм теу-
хуауи зэщIэхъееныгъэм и 
лэжьыгъэр зэрекIуэкIынур 
яубзыху. КъищынэмыщIауэ, 
къыхигъэщащ школхэм щра-
гъэгъуэт щIэныгъэм къы дэ-
кIуэу, къытщIэхъуэ щIэб лэм 
я гъэсэныгъэр зыуэ щыт 
жыпхъэ пыухыкIахэм тету 
гъэпсыным мыхьэнэ зэриIэр.

Депутатхэр Iуэхугъуэ зыб-
жанэм щIэупщIащ. Абыхэм 
ящыщщ щIалэгъуалэр Iэна-
тIэкIэ къызэгъэпэща зэры-
хъур, зауэ Iуэху хэхам хэт-
хэмрэ абыхэм я унагъуэхэм-
рэ зэрадэIэпыкъур, ве-
домствэхэр зэрызэпыщIар, 
физическэ щэнхабзэмрэ 
спортымрэ сабийхэр зэрыд-
рагъэхьэхыр, республикэм и 
муниципалитетхэр щIалэ-
гъуалэм зэрадэлажьэр, нэ-
гъуэщIхэри.

КъБР-м и Парламентым 
ЕгъэджэныгъэмкIэ, щIэны-
гъэмрэ щIалэгъуалэ Iуэху-
хэмкIэ и комитетым и уна-
фэщI Емуз Нинэ ведом-
ствэм и лэжьыгъэм гулъытэ 
зы хуэ щIыпхъэ Iуэхугъуэ зыб-
жанэ къыхигъэщхьэхукIащ, 
абы и лъэныкъуэкIэ езым и 
еп лъыкIэхэри къигъэлъэгъу-
ащ икIи къыхигъэщащ ми-
нистерствэм и унафэщIым 
мурад убзыхуахэр зэриIэр, ар 
сыт хуэдэ зэпсэлъэныгъэми 
хуэхьэзыру зэрыщытыр. Ап-
хуэдэу абы и лэжьэгъухэр 
къыхуриджащ унэтIакIуэ къа-
лэныр ягъэзащIэу щIалэ-
гъуалэм яхуэгъэза жэрдэм-
хэр къыхалъхьэну. 

Депутатхэм я Iуэху еп лъы-
кIэхэр къагъэлъэгъуа нэужь, 
ягъэбелджылащ зы теп сэ-
лъы хьа Iуэхухэр зи къалэн Iэ-
натIэхэм гулъытэ зыхуащIып-
хъэ лэжьыгъэхэр.

БЛЭКIА илъэсым къри-
убыдэу республикэ бюдже-
тым къыхэхъуащ сом ме-
лард 64,8-рэ икIи ар про-
цент 25-кIэ нэхъыбэщ, блэ-

кIа илъэсым еплъытмэ, 
ап хуэдэуи процент 28-кIэ 
нэхъыбэщ, нэгъабэ и иджы 
хуэдэ лъэхъэнэм ебгъапщэ-
мэ. Республикэ бюджетым 

хэхъуэ зэпыту зэры щытыр 
наIуэ мэхъу, абы щекIуэкI 
Iуэ ху гъуэхэм набдзэгубдзап-
лъэу уакIэлъыплъмэ. Мылъ-
кум щыщу къагъэсэбэпыр 
хуокIуэ хэхъуэ Iыхьэм зэ-
рызиужьым. БлэкIа лъэхъэ-
нэм кърибыдэу щыIэ къэ -
рал щIыхуэр УФ-м Бюдже-
тымкIэ и кодексым игъэува 
мардэхэм йозагъэ. Ар 2022 
гъэм сом меларди 7 хъуащ. 

Апхуэдэу щытми, абы зэ-
рыхэ хъуэм хэщI зэпытщ, и 
зэхэлъыкIэми зехъуэж: 
2020 гъэ пщIондэ щIыхуэм 
и нэхъыбапIэр зыубыду 
щытар кредит зыт Iэна-
тIэхэм къы Iахахэрат, 2022 
гъэм и кIэу хым къы зэ-
ригъэлъэ гъуам кIэ, щIыхуэр 
псори бюджетым къыхэкIа 
 мылъкущ. Апхуэдэ Iуэху зе-
хьэкIэр ехъу лIэныгъэкIэ 
респуб ликэм къы зэры ща-
гъэсэбэ пым и щы хьэтщ  
КъБР-р иужьрей илъэ-
сищым уна фэр фIагъ             
лъагэ иIэу зезыгъакIуэ щIы-
налъэу къызэралъытар. 

Ди республикэм и Iэта-
щхьэм къыхигъэбелджы-
лыкIащ лъэпкъ проектхэмрэ 
цIыхухэм я псэукIэр егъэ-
фIэкIуэнымрэ хухах мылъ-
кур хуэфэщэну къэгъэ-
сэбэпыным мыхьэнэшэхуэ 
зэриIэр. Апхуэдэу зэIущIэм 
щытепсэлъыхьащ къэрал 
властым и IэнатIэхэмрэ 
 КъБР-м и Къэзыпщытэ-къэ-
зыбж палатэмрэ зэрызэ-
дэлажьэ щIыкIэхэм. КIуэ-
кIуэ Казбек унафэ ищIащ 
республикэ бюджетыр 
 ныкъусаныгъэншэу къэгъэ-
сэбэпыным, Iуэхухэр хаб -
зэм тету зэфIэгъэкIыным, 
пэ жыр зи лъабжьэ къэп-
щытэныгъэ егъэкIуэкIыным 
теухуауэ. 

Бюджетым  и  зэхэлъыкIэм  зехъуэж
Республикэм и Iэтащхьэр лэжьыгъэ IуэхукIэ хуэзащ 

КъБР-м и Къэзыпщытэ-къэзыбж палатэм и унафэщI 
КIасэ Динэ. Ахэр тепсэлъыхьащ IэнатIэм блэкIа 2022 
гъэм щызэфIаха лэжьыгъэхэм, апхуэдэуи яубзыхуащ 
республикэ бюджетым къыщыгъэлъэ гъуахэр гъэзэщIа 
зэрыхъуну щIыкIэхэр. 

КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэратамкIэ

Уи  жьэ  зэсэмэ,  уи  нэмыс  мэкъутэ.
Лъэпкъ Iущыгъэ:

Зыгъэхьэзырар 
ЩХЬЭЩЭМЫЩI Изэщ.

Дунейм
щыхъыбархэр

Дуней псом щыцIэрыIуэ ректорЗи къалэным хуэпэжхэр

Улахуэм хэхъуэнущ

УФ-м и Президент Путин 
Владимир «Тулажелдор-
маш» заводым и лэ жьа кIуэ-
хэм щепсалъэм къыхигъэ-
щащ мы илъэ сым къэра-
лым щат улахуэм хэхъуэн 
зэрыхуейр.

КЪЭРАЛ унафэщIым жи-
Iащ налогыр хэкIыжауэ цIы-
хухэм къаIэрыхьэ хэ хъуэр нэ-
гъабэ зымащIэкIэ нэхъыбэ 
зэ рыхъуар - хуэгъэфэщауэ 
процент 0,9-кIэ, мы илъэсым 
абы и лъэныкъуэкIэ зэхъуэ-
кIы  ныгъэ нэхъыфIхэм зэ-
рыпэплъэр. Президентым 
къигъэлъэгъуащ мы гъэм 
къэралым щат улахуэр про-
центи 3-м щегъэжьауэ про-
центи 5-м нэблагъэкIэ зэ-
рыхэхъуэнур. 

«Уасэхэр доуей, улахуэм 
зэрыхэхъуэшхуэ щыIэкъым. 
Ар къэралри цIыху лэжьа-
кIуэхэри зыгъэгу мэщI Iуэхущ, 
сыт щхьэ кIэ жыпIэмэ жыла-
гъуэм и хэ хъуэрщ зэлъыты-
жар псэу кIэ зэIузэпэщыр зы-
хуэ дэ нур. Абы къыхэкIыуи 
къэ ралым и къалэн нэхъыщ-
хьэ дыдэр урысей уна гъуэхэм 
я хэ хъуэр нобэрей гъащIэм 
къигъэувхэм хуэкIуэу, дэт-
хэнэ зы лэжьыгъэми хуэфэ-
щэн улахуэ къыпэкIуэу Iуэхур 
зэ теублауэ егъэкIуэ кIы ны рщ», 
- жиIащ Путин Владимир.

И цIыхухэм
къащхьэщож

УФ-м и Къэрал Думэм 
«Шы нагъуэншагъэм теуху-
ауэ» къэрал унафэм зэхъуэ-
кIыныгъэхэр зэ ры халъ-
хьэнум зыщыхуа гъэ хьэ-
зыр. Абыхэм я мурадщ Ду-
нейпсо уголовнэ судым и 
IуэхущIафэхэр къызэтра-
гъэувыIэу,  УФ-м и Прези-
дент Путин Владимир Уры-
сейм и цIыхухэр хъумэным-
кIэ хуитыныгъэ иратыну. А 
Iуэхум теухуа хэкIыпIэхэр 
щаубзыхуащ депутатхэм я 
зи чэзу зэхыхьэм. 

«УФ-м и Къэрал Думэм а 
Iуэхур зи пщэ къыдэхуэ и ко-
митетхэм ягъэхьэзыр уна-
фэм халъхьэну зэхъуэ кIы-
ныгъэхэр. Абы ипкъ иткIэ 
Урысей Федерацэмрэ абы и 
цIыхухэмрэ яхуэгъэзауэ Ду-
нейпсо уголовнэ судымрэ ду-
нейпсо къулыкъущIапIэхэм-

Дунейм IэщIагъэу тет псоми яхуэфэщэн 
гулъытэ хуэтщIми, жыфIэт, егъэджакIуэ Iэ-
щIагъэр адрей псоми яхуэдэкъым. 
КъызэрыслъытэмкIэ, ар Тхьэр цIыхум 
къызэрыхуэупсэ фIыгъуэхэм ящыщщ. 
ИпэжыпIэкIэ жыпIэмэ, щIэблэм щIэныгъэ 
яритыну, гъэсэныгъэ ябгъэдилъхьэну му-
рад дахэ зыщIа цIыхум и хьэл-щэ ным 
щызэхэухуэнауэ щытын хуейщ быдагъэри 
шыIэныгъэри, ткIиягъри щабагъри, 
цIыхум дзыхь хуэщIыфынри лъэ н ыкъуэ 
куэдкIэ гъащIэм щапхъэу щыщытынри. 
Псом нэхърэ нэхъыщ хьэращи, абы фIыуэ 
илъагъун хуейщ сабийхэр, езы гъащIэр. А 
псори зыхэлъ, зи IэщIагъэмрэ и нэIэм щIэт 
сабийхэмрэ зэхуэдэу фIыуэ зылъагъу 
лэжьакIуэращ егъэджакIуэ нэскIэ узэджэ 
хъунур. 

ЗИ ГУГЪУ тщIы егъэджакIуэхэм ящыщщ 
Тэрч щIыналъэм хиубыдэ Урожайнэ  къуажэм 
дэт курыт школым урысыбзэмрэ литера-
турэмрэ ныбжьыщIэхэм щезыгъэдж, зи 
IэщIагъэм хуэIэижь Беслъэней Анжанэ Хьэ-
чим и пхъур. Илъэс 30-м нэсащ ар егъэджэны-
гъэ-гъэсэныгъэ IэнатIэм зэрыпэрытрэ. Зэры-
сабийрэ зыщIэхъуэпса егъэджакIуэ IэщIа-
гъэмкIэ щIэныгъэ нэхъыщхьэ 1995 гъэм зри-
гъэгъуэта нэужь, Анжанэ егъэджакIуэ 
Iэна тIэм пэрыхьащ икIи абы лъандэрэ блэкIа 
зэманым къриубыдэу къэхъуакъым гу зыхуи-
щIа IэщIагъэм щытезэша. ФIыуэ илъагъу Iэ-
натIэм пэрыт дэтхэнэми хуэдэу, ар лэжьы-
гъэм есащ зэман кIэщIым къриубыдэу. Зи 
бзэр дахэ, зи щIэныгъэр куу, гъэсэныгъэ екIу 
зыхэлъ егъэджакIуэ жыджэрым а псомкIи 
къыдихьэхащ и гъэсэнхэр. 

Иригъаджэ сабийхэм зэрыжаIэмкIэ, абы и 
дерсхэр сыт щыгъуи купщIафIэщ, хьэ-
лэмэтщ, щIэныгъэщIэхэмкIэ къулейщ. Дерс 
зэIухахэр щIэх-щIэхыурэ езыгъэкIуэкI Бе-
слъэнейм фIыуэ къыгуроIуэ абыхэм я 
мыхьэнэр. Абы зэрыжиIэмкIэ, апхуэдэхэм 
деж нэрылъагъу мэхъу егъэджакIуэмрэ абы 
и нэIэм щIэт ныбжьыщIэхэмрэ яку дэлъ 
зэпыщIэныгъэр зыхуэдэр, нэхъы жьым нэ-
хъыщIэхэр зыхуиущийр. Апхуэдэу Анжанэ и 
гъэсэнхэр жыджэру хэтщ еджапIэм къы-
щызэрагъэпэщ Iуэху псоми. Беслъэнейм 
иригъаджэхэм ябгъэдэлъ щIэныгъэм и кууа-
гъыр наIуэ къыщохъу ахэр къэрал къэп-
щытэныгъэхэм щыпхы кIым деж. АбыхэмкIи 
ехъулIэныгъэ лъагэ зиIэ егъэджакIуэм аращ 
къыщIыхуэарэзыр, пщIэ къыщIыхуащIыр 
къыдэлажьэхэми, и гъэсэнхэми, абыхэм я 
адэ-анэхэми. 

Беслъэнейр школым и егъэджакIуэ па-
шэхэм ящыщ къудейкъым, атIэ абы и 
зэфIэкIым щыгъуазэщ Тэрч щIыналъэм щы-
лажьэ адрей школхэм а предметыр щезы-
гъэджхэр. Ар ирагъэблагъэ егъэ джэ-
ныгъэмкIэ щIыпIэ IэнатIэм къызэригъэпэщ 
зэ  хыхьэхэм, егъэджэныгъэ методикэр егъэ-

фIэкIуэным епха нэгъуэщI зэIущIэхэм, хэтщ 
урысыбзэмрэ литературэмкIэ егъэджа кIуэ-
хэм я зэфIэкIыр ща  гъэ лъагъуэ зэпеуэхэм. 
Абы и щапхъэщ Анжанэ «Илъэсым и егъэ-
джакIуэ нэхъыфI» урысейпсо зэпеуэм и щIы-
налъэ Iыхьэм 2016 гъэм зэрыщытекIуар. 2022 
гъэм ар пашэ щыхъуащ Урысыбзэмрэ лите-
ратурэмрэ езыгъэджхэм я урысейпсо зэ-
пеуэми: Анжанэ и методикэ лэжьыгъэр къа-
лъытащ Тэрч щIыналъэм щынэхъыфIу. 

ЕгъэджакIуэ нэсыр зэи ешыркъым бгъэ-
дэлъ Iэзагъым хигъэхъуэнымкIэ. Анжанэ 
зэрыжиIэмкIэ, егъэджакIуэу ущыты ным 
 гъунэ иIэкъым, нэхъ тэмэму жыпIэмэ, абы 
щIэдзапIэ иIэщ, ауэ и кIэухыр плъагъуркъым. 
ЩIэблэм я гупсысэр узэщIыным, абыхэм 
щIэныгъэ ябгъэдэлъхьэным, махуэ къэс 
зызыхъуэж гъащIэм хуэхьэзыру хэгъэхьэным 
хуэлажьэ егъэджакIуэм дапщэщи къелъы-
хъуэ IэмалыщIэхэр, Iуэху зехьэкIэщIэ мар-
дэхэр, абыхэм хоплъыхь ри, я нэхъыфIхэр и 
дерсхэм къыщегъэсэбэп. 

Беслъэнейм къызэрилъытэмкIэ, сабий 
псоми зэхуэдэу пхуегъэщIэнукъым уи 
предметыр: щхьэж езым и псэм нэхъ къи-
щтэм гулъытэ нэхъыбэ хуещI. Апхуэдэу щыт-
ми, урысыбзэр адрей предметхэм ещхькъым 
– а бзэращ адрей щIэныгъэхэм ухуэкIуэным 
лъэмыж хуэхъур. Литературэ тхыгъэхэр ща-
ригъэджкIэ, Анжанэ йолIалIэ сабиипсэр 
узэщIыным, ныбжьыщIэхэм я гупсысэм зе-
гъэужьыным, гъащIэр къегъэцIыхуным. Ин-
тернетым лъэныкъуэ псоми зыщыщиужьа ди 
лъэхъэнэм егъэджакIуэм и дежкIэ нэ-
хъыщхьэр ныбжьыщIэхэр художественнэ 
тхылъым еджэ ным дихьэхыу, абы, хьэуам 
хуэдэу, хуэ  ныкъуэу, зэджэр я нэгу къыщIа-
гъэхьэфрэ авторым жиIэну зыхуеяр псэкIэ 
зыхащIэу егъэсэнырщ, гъащIэм щынэ-
хъыщхьэр цIыхугъэр, псэ къулеягъэр арауэ 
зэрыщытыр къагурыгъэIуэнырщ. 

Зи лэжьыгъэм хуэIэижь, иригъэдж предме-
тым и щэху куэдым фIыуэ щы гъуазэ егъэ-
джакIуэм и гъэсэнхэр хуеущий нэхъыжьым 
пщIэ, гулъытэ хэха хуащIыным, адэшхуэ-
анэшхуэхэм я жагъуэ ямы щIыным, уасэ зи-
мыIэ я чэнджэщхэм щIэдэIуным. Абы къыгу-
роIуэ лъэпкъ гъэ сэныгъэ тэмэм зыбгъэдэлъ 
цIыху щIыналъэм къигъэтэджыным мыхьэ-
нэш хуэ зэ риIэр. 

Апхуэдэщ Беслъэней Анжанэ: егъэджа-
кIуэ-къэхутакIуэщ, егъэджакIуэ-жэрдэм щIа-
кIуэщ, егъэджакIуэ-къызэгъэпэ ща кIуэщ. 
Егъэ  джакIуэ IэкIуэлъакIуэм и  хъуэпсапIэхэр 
къехъулIэну, узыншагъэрэ гукъыдэжрэ иIэу 
псэуну, Тхьэр къызэ  рыхуэупса и IэнатIэм 
куэдрэ пэрытыну ди гуапэщ. Апхуэдэ егъэ-
джа кIуэ гумызагъэрэ дызэриIэм гушхуэны-
гъэ къытхелъхьэ. Ауэ щыхъукIэ, абыхэм я нэ-
Iэм щIэту балигъ гъащIэм хыхьэ ди щIэблэри 
зэфIэкI лъагэ зиIэ, мурадыфIхэр зи плъапIэ 
цIыху зэрыхъунуми шэч хэлъкъым. 

ЖЫЛАСЭ Маритэ. 

КъБР-м щыIэ МВД-м щекIуэкIащ УФ-м и 
МВД-м и следственнэ органхэр къызэ-
рызэрагъэпэщрэ илъэс 60 зэрырикъум 
ехьэлIа зэIущIэ гуапэ.

 
Я ЛЭЖЬЭГЪУХЭМ щехъуэхъум Къэбэр-

дей-Балъкъэр Республикэм къэрал кIуэцI 
IуэхухэмкIэ министру щыIэ, полицэм и гене-
рал-лейтенант Павлов Василий къыхигъэ-
щащ хабзэхъумэхэм я деж а IэнатIэм 
мыхьэнэшхуэ зэрыщаIэр. 

- Следователь IэщIагъэр ар къыхэзыхам  
хуэткIийщ. ИпэжыпIэкIэ следователь нэсу 
щытыфынур и Iуэхум гукIи псэкIи ета 
цIыхурщ. Фи лэжьыгъэ гугъум фызэ ры-
хуэпэжым, гудзакъэ зэрыхувиIэм, щIэп-
хъаджагъэ нэхъ хьэлъэхэр икIи шынагъуэ 
зыпылъхэр зэхэгъэкIыным жэуаплыныгъэ 
фхэлъу фызэрыбгъэдыхьэм папщIэ фIы-
щIэшхуэ фхуэфащэщ. Ауэ нэхъыщхьэр - цIы-
хум я дзыхь къывагъэзынымрэ хабзэм и къа-
рур я фIэщ фщIыфынымрэщ,- къыхигъэ-
щащ министрым.  

Хэхауэ псалъэ гуапэ абы яхужиIащ а къулы-
къум и ветеранхэу IэнатIэм и лэжьыгъэм хаб-
зэфIхэр щызэтезыублахэм. 

Следственнэ IэнатIэхэм къулыкъу щызы-
щIэхэр я къалэным зэрыхуэпэжым, къэмы-
лэнджэжу лэжьыгъэр зэрызэфIахым папщIэ 

Иджыблагъэ дунейм къытехьащ 
Аппаевэ Жаухар и публицистикэ 
лэжьыгъэхэр щызэхуэхьэса «Сом-
нения и надежды» тхылъыр.

АБЫ ИТЩ 80,90 гъэхэм Къэбэрдей-
Балъкъэрым къыщыдэкIыу щыта 
«Точка зрения», «Эльбрус» журнал-
хэм, «Кабардино-Балкарская прав-
да», «Советская молодёжь», «Воз-
рождение», «Северный Кавказ», 
«Кавказский дом», «Республика», 
«Версия» газетхэм и тхыгъэу къытехуа-
хэр. Тхылъым ихуащ щхьэу сыгъуэ 
зэмылIэужьыгъуэхэмкIэ дунейм къы-
темыхьэу къэна тхыгъэ зыбжани. Ахэр 

псори теухуащ къэралыр щы-
къутэжым ди щIыналъэм щыIа поли-
тикэ щытыкIэм. 

 Аппаевэ Жаухар КъБКъУ-м и физи-
ко-математикэ факультетыр къиухащ. 
ИлъэсипщIкIэ школым щригъэджауэ, 
Урал дэт къэрал университетым гъуаз-
джэр джынымкIэ факультетым щIэ-
тIысхьэжащ. Ар къиуха иужь, Нал-
шык дэт изобрази тель нэ гъуаз-
джэхэмкIэ музейм щылэжьэн щIи-
дзат. И лэжьыгъэм къыдэкIуэу, абы 
щIэныгъэр зи лъабжьэ, ди щIына-
лъэм и щэнхабзэ дунейм, сурэтыщI 
гъуазджэм теухуа тхыгъэхэр игъэ хь э-
зырурэ, республикэм къыщыдэкI 

жур налхэмрэ газетхэмрэ къытригъа-
дзэрт. 

А зэманым «Кабардино-Балкарская 
правда» газетым и редактор нэхъыщ-
хьэу щыта Мэшыкъуэ Тэзал абы и 
хъэтI щхьэхуэм, щIэныгъэм гу лъи-
тэри, ар я деж щылэжьэну иригъэблэ-
гъат. ИлъэсипщIкIэ газетым щэнхаб-
зэмкIэ къудамэм и унафэщIу щытащ 
Жаухар. А пIалъэм къриубыдэу 
бзылъ хугъэ гуащIафIэм дунейм 
къытригъэ хьащ тхылъибгъу. Абыхэм 
ящыщщ «Рисунок времени», «Изоб-
разитель ное и декоративно-приклад-
ное ис кус ство Кабардино-Балкарии», 
«Гра ни таланта», нэгъуэщIхэри. Аппа-

евэм и тхыгъэхэр яфIэгъэщIэгъуэну, 
зэIэпахыу еджэрт, ахэр лъэпкъ щэнха-
бзэм, адэжьхэм я Iэужь бейм теу-
хуати. Абы гъэщIэгъуэну зэрегъапщэ 
адыгэхэмрэ балъкъэрхэмрэ я лъэпкъ 
хабзэхэр. 

Жаухар мызэ-мытIэу ирагъэбла-
гъэурэ хагъэтащ ХудожествэхэмкIэ 
Урысей академием, Москва дэт къэ-
рал университетым, Тэтэрстаным 
щIэныгъэхэмкIэ академием, Москва 
дэт музейхэм, Гъуазджэр зыджхэм я 
дунейпсо ассоциацэм къызэра-                  
гъэ пэща щIэныгъэ конференц-             
хэм.

ЩОМАХУЭ Залинэ.

Бахъсэнёнкэ къуажэм ЩэнхабзэмкIэ и 
унэм щекIуэкIащ ПащIэ Бэчмырзэ теухуа 
«УсакIуэ уахътыншэ» Iуэху дахэр. Ар 
къызэригъэпэщащ усакIуэ, КъБР-м щэн-
хабзэмкIэ щIыхь зиIэ и лэжьакIуэ, Ба-
хъсэн щIыналъэм щэнхабзэмкIэ и цен-
трым и методист нэхъыжь Зэгъэщтокъуэ 
Людэ. 

БАХЪСЭН щIыналъэм щыщ ныбжьыщIэ 
цIыкIухэр зэпеуащ усакIуэм и гъащIэмрэ и 
IэдакъэщIэкIхэмрэ теухуа щIэныгъэкIэ, усэ 
къеджэнкIэ, къафэкIэ, утыку итыкIэкIэ, я 
фащэкIэ. НыбжьыщIэхэм я зэфIэкIыр къа-
пщытащ Бахъсэн щIыналъэм и Щэнхабзэ 
центрым и унафэщI Тембот Хьэчим, Ба-
хъсэн щIыналъэм и библиотекэ системэм и 
унафэщI Нэгъуей Радимэ, тхакIуэ, «Адыгэ 
псалъэ» газетым и корреспондент НафIэдз 
Мухьэмэд, «Iуащхьэмахуэ» журналым 
 жэуап зыхь и секретарь Истэпан Залинэ 
сымэ. ХьэтIохъущыкъуей къуажэм къикIа 
«Нал къут кIанэхэр» гупыр - Шыбзыхъуэ Ан-
желэ, Куба къуажэм щыщ «ЩIэм и вагъуэ, 
жьым и хъумакIуэ» гупыр – Беслъэней За-
мирэ, Бахъсэнёнкэ щыщ «Сэтэней» гупыр 
– Даур Заремэ сымэ ягъэхьэзыращ. Зэпе-
уэр Iыхьэ-Iыхьэу гуэшауэ екIуэкIащ: гуп 
къэс хэтхэм къэп щытакIуэхэм зыкъра-
гъэцIы хуащ, упщIэхэм чэзууэ жэуап ира-
тащ, усэ къеджащ, теплъэгъуэхэр ягъэлъэ-
гъуащ.

«Налкъут кIанэхэр», «ЩIэм и ва гъуэ, 
жьым и хъумакIуэ» гупитIым япэ увыпIэр 
зэдагуэшащ, «Сэтэней» зыфIэзыщахэр 

етIуанэ хъуащ. Нэхъ жы джэру зэпеуэм 
хэтауэ къалъытащ МамыкIэ Даринэ, нэ-
хъыфIу усэ къеджауэ - Сыжажэ Iэдэм, ак-
тёр Iэзагъэ нэхъыфI къигъэлъэгъуауэ - Бес-
лъэней Алан. Адыгэбзэмрэ литературэмкIэ 
егъэджакIуэ Даур Заремэ хуагъэфэщащ 
Бахъсэнёнкэ къуажэм ЩэнхабзэмкIэ и 
унэм жыджэру зэрыдэлажьэм, щIэблэр хэ-
купсэу, щэнхабзэмрэ бзэмрэ фIыуэ ялъа-
гъуу къэгъэтэджыным хуищI хэлъхьэны-
гъэм папщIэ щIыхь тхылъ. 

ЩэнхабзэмкIэ унэм щекIуэкIа Iуэху дахэм 
ныбжьыщIэхэм къыхахащ щIэныгъэ. Абы 
къыщапщытэжащ ПащIэ Бэчмырзэ и гъа-
щIэ гъуэгури, тхакIуэхэмрэ щIэныгъэлI хэм-
рэ абы теухуауэ жаIамрэ ятхамрэ, щIэ ны-
гъэ IуэхукIэ сэбэп къыхуэхъуахэр, и тхыгъэ-
хэр. Ягъэлъэгъуащ и IэдакъэщIэкIхэм тра-
щIыкIа теплъэгъуэ дахэхэр. НыбжьыщIэхэм 
къайхъулIащ абыхэм гупсысэу ящIэлъыр 
зэрызыхащIэр утыкум къыщагъэлъэгъуэ-
ну. 

- НыбжьыщIэхэр зыхэт зэпеуэм увыпIэхэр 
щыбгуэшыну тыншкъым. Ауэ зэпеуэм 
мыхьэнэшхуэ иIэщ, цIыкIухэр Iуэху зыхы-
хьэм нэхъри егугъуу, тегушхуэу, я къару 
еплъыжыну хьэзыру бгъэсэнымкIэ. Нобэ 
ди пащхьэм зыкъыщызыгъэлъэгъуахэр 
екIу защIэхэщ, гурыхуэхэщ, акъыл жанхэщ, 
утыку итыкIи ящIэ. Псом нэхъыщхьэращи, 
анэдэлъхубзэ дахэ яIурылъщ. Тхьэм сабий-
хэри гупхэм ядэлэжьахэри фригъэфIакIуэ, 
- жиIащ Истэпан Залинэ, зэпеуахэм я щIыхь 
тхылъхэр щаритыжым. 

ГУГЪУЭТ Заремэ. 

Дуней псом къыщацIыху 
математик, Абхъаз къэрал 
университетым и ректор, 
про фессор, физико-мате-
матикэ щIэныгъэхэмкIэ 
док тор, ЩIэныгъэхэм-           
кIэ Аб хъаз академием, 
 ЩIДАА-м я академик, АР-м 
ЩIэныгъэхэмкIэ щIыхь 
зиIэ и лэжьакIуэ Гварамие 
Алеко иджыблагъэ хахы-
жащ АКъУ-м и ректору. А 
къулыкъум Гварамие 1989 
гъэ лъандэрэ пэрытщ. 
Бгъэ  дэлъ щIэныгъэмрэ 
иригъэкIуэкI лэжьыгъэм-
кIэ зи цIэм дунейпсо мы-
хьэнэ игъуэта къулыкъу-
щIэм, щIэныгъэлIым ноби 
и жыджэрагъым хэмыщIа-
уэ зэрехьэ ректор IэнатIэр. 

АР ЗЭРЫСАБИЙРЭ дихьэ-
хыу щытащ математикэм, 
школым щыщIэсым зэпеуэ, 
олимпиадэ зэмылIэужьы-
гъуэхэм кIуэрти, пашэны-
гъэхэр къыщихьырт. ИкIи 
пасэ дыдэу триухуащ мате-
матик хъуну, арагъэнщ нобэ 
иIэ ехъулIэныгъэхэм щIынэ-
сыфари. Ткуарчал дэт 2-нэ 
курыт школыр къиуха нэужь, 
Сыхъум къэрал педагогикэ 
университетым щIэтIыс-
хьащ. ИужькIэ Москва къэ-
рал педагогикэ институтым 
(МПГИ) и щIэныгъэм щыпи-
щащ. МатематикэмкIэ фа-
культетым и ещанэ курсым 
щыщIэсым Москва къэрал 
университетым щрагъэ-
кIуэкI къэхутакIуэ семинар-
хэм кIуэрт. ЕплIанэ курсым 
щынэсам и япэ щIэныгъэ 
лэжьыгъэр итхащ икIи ар 
Белорус университетым ще-
кIуэкIа алгебрэмкIэ союзпсо 
коллоквиумым утыку къыщ-
рихьащ.

Алеко и кандидат лэжьы-
гъэр 1967 гъэм - Москва, 
1985 гъэм доктор лэжьы-
гъэр Новосибирск щыпхи-
гъэ кIащ. Ар илъэс зыбжа-
нэкIэ щылэжьащ Германи-
ем и еджапIэ нэхъыщхьэхэм, 

рэ ирагъэ кIуэкI Iуэхухэр ди 
къэ ралым лъабжьэншэу 
къы щалъытэнущ», - къы щы-
хьащ спикер Володин Вячес-
лав и псалъэр Къэрал Думэм 
и телеграм-напэкIуэ цIым.

ЗэIущIэм зи гугъу ящIахэр 
къыщызэщIикъуэжым абы 
къыхигъэщащ Путин Влади-
мир Урысейм и цIы хухэр хаб-
зэм къемызэгъ Iуэхугъуэхэр 
къакIэлъызе зыхьэ дунейпсо 
зэгухьэныгъэхэм зэращи-
хъумэфын хуитыныгъэ еты-
нымкIэ шэ сыпIэ зэ  ры  щыIэр.

Мэлыжьыхьым и 11, 
гъубж

Фашист гъэрыпIэм исахэр 
хуит къызэращIыжам и ду-
нейпсо махуэщ

1892 гъэм къалъхуащ ады-
гей тхыбзэр зэхэ зылъхьа 
БекIухъу Ахьмэд.

1931 гъэм къалъхуащ  УФ-м 
щэнхабзэмкIэ щIыхь зиIэ и 
лэжьакIуэ, журналист КIасэ 
Чэмал.

1940 гъэм къалъхуащ фи-
лологие щIэныгъэхэмкIэ док-
тор Батокъуэ Нияз.

1996 гъэм къалъхуащ 
 КъБР-м щIыхь зиIэ и артист-
кэ Аслъэн Iэсият.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
уфауэ щыщытынущ.  Хуа бэр 
махуэм1градус 11 - 12, 
жэщым градуси 8 - 10 щыхъу-
нущ.

Мэлыжьыхьым и 12, 
бэрэжьей

ЦIыхум хьэршым япэу 
 лъагъуэ щыхиша дуней псо 
махуэу ООН-м игъэуващ

Авиацэмрэ космонавти-
кэмрэ я дунейпсо махуэщ

1961 гъэм Гагарин Юрий 
«Байконур» щаутIыпща 
«Восток» кхъухьым ису ду-
нейм щыяпэу хьэршым лъэ-
тащ.

1929 гъэм къалъхуащ пуб-
лицист, КъБР-м щэнхабзэм-
кIэ щIыхь зиIэ и лэ жьакIуэ 
КIумыхъу Жылэбий.

1942 гъэм къалъхуащ 
тхакIуэ, публицист Къущ-
хьэу нэ Алексей.

Дунейм и щытыкIэнур
«pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ.  
Хуабэр махуэм  градус 17 - 18, 
жэщым   градус 12 щыхъу-
нущ.

Тхьэр къызэрыхуэупса 
фIыгъуэ мыухыж

2023 гъэр ЕгъэджакIуэмрэ унэтIакIуэмрэ я илъэсщ

апхуэдэуи къэрал зэхуэ мы-
дэхэм щыIэ университет 
 17-м лекцэ къыщеджащ. 

ИужькIи СССР-м и еджа-
пIэ нэхъыщхьэ куэдми хамэ 
къэралхэми ирагъэблэгъащ 
щIэныгъэлIыр, ауэ къыща-
лъхуа и хэкур псом япэ 
зэрыригъэщым къыхэкIыу, 
Абхъазым щыпсэуну, щы-
лэжьэну къэнэжащ. Абхъаз 
къэрал университетым япэ-
щIыкIэ кафедрэм и уна-
фэщIу, итIанэ щIэныгъэ 
IуэхухэмкIэ проректору щы-
Iащ, 1989 гъэм ректор 
 хъуащ. ЕджапIэм щекIуэкI 
гъэсэныгъэ, егъэджэныгъэ 
къалэнхэм къадэкIуэу абы 
Iуэху куэд зэфIихырт. Гвара-
мие илъэс зэхуэмыдэхэм 
АР-м и Парламентым и де-
путату, Абхъазым егъэджэ-
ны гъэмкIэ и министру лэ-
жьащ. 

Профессорым и жыджэ-
рагъымрэ къэрал куэдым 
щыцIэрыIуэ щIэныгъэлIу 
зэрыщытымрэ я фIыгъэкIэ 
абы хузэфIэкIащ Абхъазыр 
щытыкIэ гугъу къыщихута 
илъэсхэм Урысейми, нэ-
гъуэщI къэралхэми щыIэ 
еджапIэ нэхъыщхьэхэм щIэ-
ныгъэ, егъэджэныгъэ зэпы-
щIэныгъэхэр щиухуэн. 

Гварамие зи унафэщI Аб-
хъаз къэрал университетыр 
УФ-м и щIэныгъэ IуэхущIа-
пIэ 49-м ядолажьэ, абы хо-
хьэ Кавказ Ищхъэрэм щыIэ 
еджапIэ нэхъыщхьэхэмрэ 
щIэ ныгъэ-къэхутакIуэ инс-
титутхэмри. Абы ипкъ иткIэ, 
Iэмал яIэщ я студентхэмрэ 
аспирантхэмрэ нэгъуэщI 
 къалэхэм ягъакIуэурэ лэ-
жьы гъэм и пIалъэм щыха-
гъэгъуэзэну, егъэджа кIуэ-
хэм я Iэзагъым щыхагъэхъуэ-
ну, щIэныгъэ-къэхутэныгъэ 

лэжьыгъэхэр, дис серта-
цэхэр пхыгъэкIыным зэ-
гъусэу елэжьыну. Профес-
сорым зэрыжиIэмкIэ, мы 
Iуэхум теухуауэ ехъулIэны-
гъэ нэхъыбэ къыпэкIуэу 
 жы пIэ хъунущ Москва, Къэ-
зан, Къэбэрдей-Балъкъэр, 
Ады гэ къэрал университет-
хэм хуа Iэ пыщIэныгъэхэм.

Гварамие Алеко 1992 гъэм 
ЩIДАА-м и академик 
 хъуащ, вице-президенту 
щы  тащ, математикэмкIэ, 
ме  ханикэмрэ информати-
кэмкIэ къудамэм и уна-
фэщIщ. ЩIэныгъэми, поли-
тикэми, лъэпкъ Iуэхуми 
зэхуэдэу хэзыщIыкI лIы Iу-
щым жеIэ:

- ЩIэныгъэращ псоми 
гъуа зэ яхуэхъур, абы хохьэ 
политикэри. Абы ипкъ иткIэ, 
щIэныгъэлIхэм, тхыдэтххэм 
я пщэ къыдэхуэ жэуаплыны-
гъэр къызэрымыкIуэу инщ. 

Адыгэхэмрэ абхъазхэмрэ 
зэшщ, ар хыболъагъуэ абы-
хэм я щэнхабзэм, бзэм, 
лите ратурэм, гъуазджэм, 
«Нарт» эпосым, хабзэм, нэ-
гъуэщIхэми. А лъэпкъитIми 
гузэвэгъуэшхуэ я щхьэ 
 кърикIуащ – хамэ къэрал-
хэм  икъухьа щыхъуащ. 

ЩIэныгъэ, егъэджэныгъэ 
я лъэныкъуэкIэ абхъаз-
адыгэ зэхущытыкIэр нэхъ 
зэ пэгъунэгъу щыхъуар бл э-
кIа лIэщIыгъуэм и 80 
гъэхэрщ. 1989 гъэм Абхъаз 
къэрал университетыр кур-
жы националистхэм зэха-
къутауэ щытащ. Абы щы-
гъуэ къэунэхуащ Тбилиси 
университетым и Сыхъум 
 къудамэ. Апхуэдэ Iуэху 
мыщ  хьэпэм лъыгъажэ 
къри кIуауэ зэрыщытари 
псо ми ящIэж. А зэманым ди 
лъэIукIэ дэIэпыкъуэгъушхуэ 
къытхуэхъуауэ щытащ Къэ-
бэрдей-Балъкъэрым, Къэ-
рэшей-Шэрджэсым, Ады-
гейм, Шэшэным щыщ егъэ-
джакIуэхэр, Краснодар, 
Мос ква, Урысейм и нэ гъуэщI 
къалэхэм къикIа щIэны-
гъэлIхэр. Абы щыгъуэ еджа-
кIуэ къакIуэу щытащ адыгэ 
щIалэгъуалэри, апхуэдэ ды-
дэу ди щIалэхэмрэ хъы-
джэбзхэмрэ Кавказ Ищ-
хъэрэм и вузхэм щеджэну 
Iэмал яIэт. Апхуэдэу зэпы-
щIа дыхъуащ ди къуэшхэмрэ 
дэрэ, иджы лэжьыгъэ куп-
щIафIэ куэд зэдыдощIэ. 

Гварамие Алеко и Iэдакъэ 
къыщIэкIащ щIэныгъэ лэ-
жьыгъэу, монографиеу, зэ-
ры рагъаджэ пособиеу 100-м 
щIигъу. Ахэр къытехуащ СС-
СР-м, США-м, Германием, 
Сингапур, Венгрием, Югос-
лавием, Чехием, Поль шэм, 
Болгарием къыщыдэкI жур-

налхэмрэ тхылъхэмрэ. Ар 
къыщыпсэлъащ матема-
тикхэм я дунейпсо конфе-
ренцу 18-мрэ союзпсо зэ-
хыхьэ 30-мрэ. Псоми фIыуэ 
къацIыху абхъаз ректорыр 
хэтщ Урысейм и еджапIэ нэ-
хъыщхьэхэм я зэгухьэны-
гъэм икIи жыджэру холэ-
жьыхь, абы и жэрдэмкIэ 
Москва къэрал университе-
тымрэ Абхъаз къэрал уни-
верситетымрэ зэгурыIуэны-
гъэ зэращIылIауэ куэд щIауэ 
зэдолажьэ. 

Алеко куэдкIэ и фIыщIэу 
жыпIэ хъунущ, Абхъаз къэ-
рал университетым дуней 
псом къыщилэжьа Iулы-
джыр. Иджырей технологи-
ехэмрэ егъэджэныгъэм 
щIэуэ къыхыхьэхэмрэ жы-
джэру къыщагъэсэбэп егъэ-
джэныгъэ ухуэкIэм куэдым 
щапхъэ трахыу апхуэдэщ. 
АКъУ-р Университетхэм я 
евразие зэгухьэныгъэм ха-
гъэхьащ, нэгъуэщI ассоци-
ацэхэми Урысей щIэныгъэ 
центрми пщIэрэ щIыхьрэ 
пылъу щолажьэ. 

2011 гъэм Гварамие «The 
Name in Science» дунепсо 
щIэныгъэ-къэхутэныгъэ са-
угъэтым и лауреат хъуащ 
икIи АКъУ-м и ректорым и 
цIэр дуней псом щынэхъыфI 
ректорхэр щытха реестрым 
иратхащ. 

Абхъаз Республикэм и 
Президентым и унафэкIэ, 
дуней псом пщIэ къызы-
хуащI щIэныгъэлIым рес-
публикэм и егъэджэныгъэ, 
щIэныгъэ IэнатIэм хуищIа 
хэлъхьэныгъэм папщIэ, 2015 
гъэм къыхуагъэфэщащ 
«Ахьдз-Апша» («ПщIэрэ 
ЩIыхьрэ») I нагъыщэ зиIэ 
орденыр. 

НЭЩIЭПЫДЖЭ Замирэ. 

Щапхъэ

Анэдэлъхубзэ дахэ
  зыIурылъхэр

Къэбэрдей-Балъкъэр Республикэм и Парламентым и де-
путатхэмрэ КъБР-м и Парламентым и Аппаратым и 
лэжьакIуэхэмрэ Къэбэрдей-Балъкъэр Республикэм и Пар-
ламентым къызэгъэпэщыныгъэ, финанс IуэхухэмкIэ и уп-
равленэм и чэнджэщэгъу Хуболовэ Мадинэ Адрахьман и 
пхъум хуогузавэ абы и дэлъху Хуболов Алим Адрахьман и 
къуэр дунейм зэрехыжам къыхэкIыу.

псалъэ гуапэхэр жиIащ КъБР-м щыIэ МВД-м 
и Следственнэ управленэм и уна фэщI, юсти-
цэм и полковник Попов Олег.

Урысей МВД-м, Къэбэрдей-Балъкъэр Рес-
публикэм щыIэ МВД-м я унафэкIэ ягъэпа-
жащ я къалэныр екIуу езыхьэкI, лэжьыгъэм 
ехъулIэныгъэхэр щызыIэрызыгъэхьа лэ-
жьакIуэ зыбжанэ, апхуэдэуи КъБР-м щыIэ 
МВД-м и СУ-м и унафэщIыр. 

ДЫГУЛЫБГЪУ Жантинэ.

Гугъэр зэбэкI тхыгъэхэр ТхылъыщIэ

Щэнхабзэ

Къэбэрдей-Балъкъэрым ЩэнхабзэмкIэ и министерствэр, 
«КъБР-Медиа» къэрал кIэзонэ IуэхущIапIэр, КъБР-м и Жур-
налистхэм я зэгухьэныгъэр, «Адыгэ псалъэ», «Кабардино-
Балкарская правда», «Заман», «Горянка», «Советская мо-
лодёжь» газетхэм, «Iуащхьэмахуэ», «Литературная Кабар-
дино-Балкария», «Минги Тау», «Нур», «Нюр», «Солнышко» 
журналхэм я редакцэхэр, «Къэбэрдей-Балъкъэр» ВТК-р, 
«КъБР-инфо» хъыбарегъащIэ агентствэр, «Эльбрус» тхылъ 
тедзапIэр хуогузавэ «Заман» газетым и корректор Ахматовэ 
Люаза Ахъмат и пхъум абы и щхьэгъусэ Байчекуев Ильяс 
Алексей и къуэр дунейм зэрехыжам къыхэкIыу.

ЛIыгъэм къихьыр

Лъэтеувэ уэрэд

НысэгъафIэ

НапэкIуэцIыр зыгъэхьэзырар
ТАБЫЩ Муратщ.

А, си нынэ, си нынэ,
Нанэ и псэ закъуэ,
А, си нынэр мэудж,
Зэрыуджым фыкъеплъ.
Жылэр зэплъыр и 

лъакъуэщ,
И лъакъуитIыр дыжьынщ,
И нэ цIыкIухэр 

дыжьын бзыхьэхуэщ,

И пэ цIыкIухэр дыжьын уIуащ.
А, си нынэ, си нынэ,
Нанэ и псэ закъуэ,
А, си нынэр мэудж,
Зэрыуджым фыкъеплъ.
Си щIалэ шырыр къоуджэкI,
Дыщэ кIэнхэр кърехуэкI,
Лъабэ цIыкIухэр ныщIегъэкI,
Лъэдий цIыкIухэр нрегъэщI.

Зы къуажэ гуэрым зэкъуэший щыпсэурт. 
Зы махуэ гуэрым зэшхэр пащтыхьым ири-
джащ. Я нэхъыжьым зыхуигъазэри жриIащ:

- Индыл псышхуэм зэпрыкIи, Ижьыгу губ-
гъуэжьым щыхъуакIуэу ит шы гуартэр 
къызэпрыху.

- Псы абрагъуэм сыхэбгъэхьэу себгъэт-
хьэлэну ара узыхэтыр? - жиIэри, зэшхэм я нэ-
хъыжьым пащтыхьыр аркъудей зытригъэхьа-
къым.

Пащтыхьым къыкIэлъыкIуэ зэкъуэшитIым 
захуигъэзащ:

- Фэ тIур фызэгъусэу Индыл псышхуэм 
фызэпрыкIи, Ижьыгу губгъуэжьым щы-
хъуакIуэу ит шы гуартэр къысхузэпрыфху.

АрщхьэкIэ зэкъуэшитIым ядакъым, ды хы-
хьэмэ, дыкъыхэкIыжынукъым, жаIэри.

НэхъыщIэ дыдэм деж нэсыху пащтыхьым 
псоми яжриIащ, ауэ зыми ядакъым Индыл 
зэпрыкIыу шы гуартэр къызэпрахуну.

ИтIанэ нэхъыщIэ дыдэм зыхуигъазэри 
жриIащ:

- Индыл псышхуэр къиуауэ нэри пэри ехь. 
УдзыщIэ къэхъеяр яхъуэкIури адрыщIым, 
Ижьыгу губгъуэжьым, щохъуакIуэри шы 
гуар тэ итщ. Уи лIыгъэ бгъэунэхурэ псым узэп-
ры кIатэмэ, епкуу шы мыгъасэ гуартэр 
къызэпрыпхуу укъэкIуэжатэмэ, уи кIэн къи-
кIынуми пщIэртэкъым.

НэхъыщIэм и лъы къэплъыгъуэт, лIы-
гъэщIапIэ къыщалъыхъуэ ныбжьым итти, 
пщым къыжриIам мыхъун къыхигъэкIакъым, 
кIуэуэ шы гуартэр Индыл къызэприхуну 
арэзы хъуащ.

ЩIалэм, зэрыжиIам хуэдэу, Индыл ад-
рыщIкIэ къыщызекIуащ, и къантэлоужьыр 
щигъэджащ, Ижьыгужьыр и кIыхьагъкIи, и 
бгъуагъкIи къыщызэщIигъэхьэщ, шы емы-
лыдж гуартэр щыхъуакIуэ къуэладжэм къы-
дыхьэри къыдихуащ.

Пащтыхьым зыпхъу закъуэ иIэт. Набдзэ 
зытелъым я нэхъ дахэу апхуэдэ хъыбар 
теIукIат. И дахагъэм хуэдэу, пащтыхьыпхъур 
икIи губзыгъэт, жыжьэ плъэрт. И дэкIуэгъуэ 
хъуауэ хамэ щIыпIэхэм къикIыурэ пащтыхь 
щауэхэр къылъыхъуу щыхуежьэм, и адэм 
етIысылIэри жриIащ:

- Си адэ, хамэ хэку ущытхъэ нэхърэ – уи хэ-
кужь ущылIэ, жыхуаIэращи, къылъыхъуар 
пащ тыхьщ, мылъкушхуэ иIэщ, жыпIэу зи 
хьэли зи щыIэкIи умыщIэм сумыт. Уэ быну 
къыпщIэхъуар си закъуэщи, уи къуащIэ сы-
къы зыкъуэнэж. Унагъуэ сихьэмэ, уи па-
щтыхьыгъуэр щхьэгъусэ схуэхъунум и па-
щтыхьыгъуэм хэкIуэдэжынущ. ХамэщI псэ-
лъыхъум усхъумэнщ, жиIэнукъым, узыIэщIи-
лъхьэну къохъуэпсэнущ. Абы нэхърэ ди хэку 
щыщ щIалэм си щхьэлъащIэр хуэзгъэ-
тIылъынт, и жьэгужь и щыжакIуэ зэрыхъу-
нур, дыкъызэрихъумэнум шэч зэрыхэмылъыр 
тщIэуэ. Щхьэгъусэ схуэхъунур лIыгъэрэ 
 а  къылкIэ къыхрещ.

Пащтыхьыр гупсысэри, пхъум кърихьэлIа 
псалъэмакъыр захуэу къищтащ. ЩIэупщIэщ-
къыщIэупщIыкIыжри, зи тепщэ хэкум лIы-
гъэкIэ я щхьэ къакIуэ щымыIэу зэкъуэшийм я 
гугъу къыхуащIащ. Пащтыхьри зыкъомрэ 
къа кIэлъыплъащ абыхэм, икIэм-икIэжым, 
цIыхухэм жаIэм езыри щыхьэт щытехъуэ-
жым, Ижьыгужьым щыхъуакIуэ шы гуартэр 
Индыл къызэпрыхуныр лIыгъэщIапIэ яхуи-
щIыну, абыкIэ игъэунэхуу и пхъур зыхуэфа-
щэм иритыну триубыдащ. Зэшхэм лIыгъэ 
щIэным тегушхуэу къахэкIар нэхъыщIэрати, 
пащтыхьым ар и гуапэ хъуащ, зэныкъуэкъу 
къыхэкIыжынукъым, жиIэри.

ЩIалэм шы гуартэр Индыл къызэприхури, 
къуажэм къыдыхьэжащ. ЦIыхуцIэ зиIэр къы-
пежьащи, фIэхъускIэ кърагъэблэгъэж, шы 
гуартэри лъэпкъыфIэ защIэщи, къыхуагъэ-
щIагъуэ. Пащтыхьри къыпежьащ щIалэ-
щIэм:

- ФIэхъусыж, си щIалэ! Уи къуэш нэхъы-
жьиблым нэхърэ уэ нэхъ гушхуэ пкIуэцIылъу 
къы щIэкIащ. Си лъэр щIэхурэ зыри слъэ мы-
кIыж сыхъумэ, пащтыхьыгъуэр ибэу къэнэ-
нут, бий кIуапIэ хъунут. А гурыгъузым и хэ-
кIыпIэ къэслъыхъуэрти, гъэунэхупIэ уисшащ. 
Уи лIыгъэм уи насыпыр къизэужащ – си пхъур 
щхьэгъусэу узот, пащтыхьыгъуэми и унафэр 
дяпэкIэ пIэщIызолъхьэ.

Шынэм пимыкIуэту лIыгъэщIапIэ ихьа 
щIалэ щIэм и насыпыр и лIыгъэкIэ къихьы-
жащ апхуэдэ щIыкIэкIэ.

ЩыIащ-псэуащ зэныб-
жьэгъуитI. Ахэр фIыуэ зэры-
лъагъурт, зэрыгъэпэжырт. 
ЗекIуэ щежьэкIэ, зэгъусэт, 
ежьэ къыхэкIмэ, зэкIэ ры-
мыхуу зэдыдэкIырт. Ауэ а 
тIур къуажэ зырызт щып-
сэур. Еуэри, зы зэман гуэр 
дэкIауэ, зэныбжьэгъуитIым 
я зыр – нэхъыжьыр – сыма-
джэ мэхъу. Хьэдэгъуэшэр 
къыщыкIэщIыхьэм, и къуэр 
къреджэри жреIэ:

– Си лIэгъуэ хъуащ, си щIа-
лэ. Уэ щхьэгъусэ уиIэу слъэ-
гъуатэмэ, сымылIа хуэдэт. 
Уи Iуэху зыхуей хуэзмы-
гъазэу си дуней Iыхьэр зэры-
зухыр сигу къоуэ. Ауэ си ныб-
жьэгъум деж кIуэ, адэкIэ 
узэрыпсэунур абы къыб-
жиIэнщ.

ЛIыр лIэри, и къуэм щIи-
лъхьэжащ. Хьэдэм и дауэда-
пщэхэр зэфIигъэкIри, къы-
зэрыжраIам хуэдэу, и адэм 
и ныбжьэгъуу щытам деж 
кIуащ. ЛIыр гуапэу щIалэм 
къыIущIащ, и нэмрэ и 
 псэм рэ хуихьу иригъэблэ-
гъащ:

- Сытым укъытхуихьа, си 
ныбжьэгъум и къуэ? - жиIэри 
еупщIащ.

- Си адэр дунейм ще-
хыжым жиIат уи деж сы-
къэкIуэну, адэкIэ псэуа сы-
зэрыхъунумкIэ уэ сыночэн-
джэщыну, – къритащ абы 
жэуап щIалэм.

Хъыбар 

Талъостэн и къуэ Що-
лэхъурэ къуршым щыпсэу 
 къущхьэ лIакъуэлIэш Къэ-
бан и къуэмрэ зэныб-                    
жьэ гъут . Ахэр зекIуэ зэдэ-
кIуэ хэрт, хъунщIэ къащIуи я 
хабзэт. Зэгуэрым Къэбан и 
къуэр къэкIуащ Щолэхъу и 
деж. Жэщым хуэхьэщIэ-
ри, пщэдджыжьым зэпса-
лъэу хьэщIэщым зды-
щIэсым, Къэбан и къуэм 
жиIащ:

- Иджы, Щолэхъу, сэ хъы-
бару зэхэсхащ модэ хышхуэ 
тIуащIэ гуэрым зы шыбз ха-
кIуэпщIэ бэлыхь дэтуи, ар 
къэдмыхуу хъунукъым. Сэ 
сыкъыщIэкIуар аращи, ды-
гъакIуи къэдгъэху.

Талъостэн и къуэ Що-
лэхъу къэпсалъэри:

- Хъарзынэщ, дыкIуэнщ 
икIи къэтхунщ, ди насып 
хэлъу щытмэ, ауэ нобэ 
жыпIэу тумыгъэчыныхь. Сэ 
зы Iуэху гуэр сиIэщи, ар 
зэпызуд хъунукъым. Гъэзэ-
жи, зы тхьэмахуэ хуэдэ 
 дэгъэкIи, къакIуэ, – жиIащ.

Къэбан и къуэм идакъым:
- Уэлэхьи, Щолэхъу, згъэ-

зэж мыхъуну, сэ си 
 гъуэ мылэкIи сыткIи зызэз-
гъэпэщри сыкъежьащ, уи 
Iуэхур къэбгъанэ мыхъу-
нурэ унэмыкIуэфынумэ, сэ 
сежьэнущ.

Талъостэн и къуэ Що-
лэхъу арэзы хъуащ:

- Хъунщ-тIэ, ежьэ, гъуэгу 
махуэ, сэ мызыгъуэгуанэкIэ 
сынежьэфынукъым, - жи-
Iэри.

Арати, Къэбан и къуэр и 
закъуэ ежьащ. ЗдэкIуам нэ-
сри, жыг лъагэ гуэрым и 

щхьэкIэр плъапIэ ищIри, 
махуищкIэ абы исащ, къех-
дэкIуеижми, зиплъыхьу, 
 гъуэгу хуэхъунур зригъа-
щIэу. Зытес жыгыр зыхэт 
къамылылъэм зы пщIэ-
гъуалэ гуэр хэтт уэды-
къуауэ. А махуищ жыгыщ-
хьэм щисам зы хакIуэ гуэр 
хым къыхэкIыурэ къыхуэ-
кIуэурэ а пщIэгъуалэм дэ-
кIуеящ. Ар Къэбан и къуэм 
илъэ гъуащ. ЩIэкIуа шыбз 
хакIуэпщIэр махуэ еплIанэм 
кърихужьэщ, пщIэгъуалэри 
абы къыхигъэхьэри,  къихущ 
аби къэкIуэжащ.

Талъостэн и къуэ Що-
лэхъу деж Къэбан и къуэр 
екIуалIэри зыщигъэпсэху-
жащ. Махуищ хуэдиз и хьэ-
щIэщ исауэ, къыщежьэжы-
нум, Талъостэн и къуэ Що-
лэхъу зыхуигъэзащ:

- Сэ сежьэжынущ иджы, 
Талъостэн и къуэ, уэ хэди, 
уфIэфIыр нэ хэплъапщIэу 
къыхэх, – жиIэри.

Талъостэн и къуэми зри-
гъэщIэгъуэкIакъым:

- Сыхэдэмэ, мо пщIэ-
гъуалэр къыхызох, – жиIащ.

Къэбан и къуэм ар 
имыдэу:

- Iэу, ар дауэ хъун? «Къэ-
бан и къуэм къритащ» жаIэу 
ар хъункъым. Хэди мо нэхъ 
дэгъуэ дыдэхэм ящыщ 
къыхэх.

АрщхьэкIэ Талъостэн и 
къуэр жиIам текIакъым.

- Нэхъ шы дэгъуэхэр хъер 
пхухъу, сэ къыхэсхар къы-
зумытмэ, нэгъуэщI къы-
хэсхыркъыми, сыхуей-
къым, – жиIащ.

- АтIэ, дауэ тщIын, узот, – 
жиIэри шыр Щолэхъу къри-
тащ. Адрейхэр ихури, Къэ-
бан и къуэр кIуэжащ.

Ауэрэ зыкъом дэкIщ, и 
пIалъэр къэсри, пщIэ-
гъуалэр лъхуащ. Къилъхуа 
шыщIэр илъэс хъури, да-
мыгъэ тридзэн хуей хъуащ. 
Щолэхъу фIэфI хъуащ да-
мыгъэ щыIэхэм нэмыщIу 
дамыгъэщIэ гуэр шыщIэм 
тридзэмэ. Арати, Щолэ-
хъум шыщIэм тридзэну хуэ-
зэпэхъурейуэ зы дамыгъэ 
къитхъыхьащ. Ар, еупщIыж 
щIыкIэу, пхъуищ иIэти, яри-
гъэлъэгъуащ. Ипхъу нэ-
хъыжьыр къэпсалъэри жи-
Iащ:

- Тхьэ, хъуным, ауэ си цIэ-
кIэ зы къуапэ цIыкIу хэзгъэ-
хъуэнущ, – жиIэри, хъурейм 
къарэкъэш цIыкIу гуищIы-
хьащ.

Ипхъу етIуанэри къэпса-
лъэри:

 – Сэри си цIэкIэ хрет а да-
мыгъэм зы къуапэ цIыкIу, – 
жиIэщ, Iэбэри абыи зы 
къэрэкъэш цIыкIу хъурейм 
гуищIыхьащ.

Жан нэхъыщIэри Iы-
хьэншэ хъуакъым:

- Мы дамыгъэм сэри си 
цIэкIэ зы къуапэ цIыкIу хэ-
щIа ирехъу, – жиIэри, къэ-
рэкъэш ещанэр хъурейм 
 гуищIыхьащ.

Зэадэзэпхъухэр дамы-
гъэм кIэ арэзы зэхуэ хъу-
хэри, шыщIэм традзащ. 
ШыщIэ цIыкIур ин хъуащ, 
шыфIи къыхэкIащ. Абы 
жэрыгъэкIэ, гуащIэкIэ, бэ-
шэчыгъэкIэ къылъэщIыхьэ 
щымыIэ хъуащ. Щолэхъу 
шы лъэпкъыгъуэкIэ зэ джэ-
ри къыщежьэр абдежщ.

Аращ Щолэхъу дамыгъэр 
къызытекIар. Дамыгъэр 
къэзыгупсыса Талъостэн и 
къуэ Щолэхъу и цIэр фIа-
щауэ аращ.

Нартыжь Уэзырмэс и гъащIэм и 
кIуэцIкIэ куэдрэ кIуащ зекIуэ. Нарт-
хэр куэдрэ игъэгуфIащ къихь-къиху-
хэмкIэ. Нарт куэдым лIыгъэ яритащ 
здишэурэ. Гъуэгур яригъэцIы хуащ. 
Нартхэм я хъуреягъкIэ лъэп къыгъуэ 
щыIакъым Уэзырмэс къэ зымы-
цIыхурэ Уэзырмэс зимыбийрэ.

Апхуэдэурэ нартыжь Уэзырмэс 
лIыжь дыдэ хъуащ, и ныбжьыр 
илъэсищэрэ тIощIрэ, илъэсищэрэ 
щэ ныкъуэрэ нэсауэ тIысыжын щы-
хъум, мурад ищIащ игъащIэм 
 яхуищIа псом хуэмыдэу нэгъуэщI зы 
лIыгъэ гуэрэ яригъэлъагъуну нарт-
хэм.

Зы махуэ гуэрым Уэзырмэс нарт-
хэр къызэхуишэсри яжриIащ:

- Иджы лIыжьи сыхъуащ, куэди 
згъэщIэжыну къыщIэкIынкъым, ауэ 
мурад сщIащ иджыри зэ зекIуэ 
сыфхуежьэжыну. СымылIэ щIыкIэ 
тенджызым адэкIэ щыIэ нартхэм, 
ди бий къэралыгъуэм, фатезгъэ-
кIуэнущи, схуэфщI кхъуафэжьей, 
абы сыдэфлъхьэ, и щхьэр вгъэбыдэ-
жи, жьыр абы я дежкIэ щепщэ ма-
хуэм деж тенджызым сытевутIып-
щхьэ.

Нартхэм кхъуафэжьей ящIащ, 
абы Уэзырмэс далъхьэщ, и щхьэр 
траIулIэжри, жьыр абы я дежкIэ ще-
пщэ махуэм и деж зыхуагъазэри, 
Уэзырмэсыр зыдэлъ кхъуафэжьейр 
тенджызым траутIыпщхьащ.

Куэдрэ тета Уэзырмэс тен-
джызым, мащIэрэ тета. Ар зыми 
ищIэркъым, езыми ищIэжыркъым. 
Зызэман кхъуафэжьейр тенджыз Iу-
фэм и гъунэгъу хъууэ щыхуежьэм, 
адрей лъэныкъуэмкIэ щыIэ къэрал 

ЗэныбжьэгъуитI

- Уэ, си щIалэ, пIэщхьагъ 
зэбгъэгъуэтын хуейщ, – 
 къритащ лIым щIалэм чэн-
джэщ.

- Апхуэдэу щыхъуакIэ, уи 
пхъур къызэт щхьэгъусэу, - 

жиIащ щIалэм.
- Сэ си пхъур бзаджэщ, уэ 

щхьэгъусэ пхуэхъунукъым, – 
къет жэуап лIым.

- Бзаджэми, къызэт, сэ ар 
сызэрыхуейм хуэдэу згъэ-

сэжынщ, - икIуэтыркъым 
щIалэр.

ЛIыр арэзы хъури, и пхъур 
щIалэм щхьэгъусэу иритащ, 
хьэгъуэлIыгъуэр ящIри, щIа-
лэм и адэжь щIапIэм псэун 

щыщIадзащ. ХьэгъуэлIы-
гъуэ нэужьым, куэд дыдэ дэ-
мыкIыу, щIалэр шхэуэ здэ-
щысым, джэдур пщIэуащ. 
ЩIалэр абы еплъри жиIащ:

- Иджы зы пщIэу макъ зэ-
хэзгъэхи, узгъэпсэункъым.

АрщхьэкIэ джэдур аргуэру 
пщIэуащ. ЩIалэр къыщы-
лъэтри, джэдум и щхьэр пи-
упщIащ. Ар зылъэгъуа ныса-
щIэ цIыкIум зыри жиIакъым, 
и Iуэху иужь ихьэжащ.

Тэлай дэкIауэ, цIыхубзым 
и адэр къэкIуащ къэплъэну, 
я Iуэху зытетыр зригъэщIэну. 
И пхъур къыпожьэри, и адэр 
дешэ, къижыхьу егъэхьэщIэ, 
егъашхэ, ирегъафэ.

- Дэнэ щыIэ щIалэр? – 
жиIэу адэр щыщIэупщIэм:

 – Ар мэжей, и жейкIэ ири-
мыкъуауэ къэдгъэушмэ, ды-
къелынкъым уэри сэри, – 
педзыж пхъум и адэм.

Зы далэ докIри, щIалэр 
 къоуш, щыкъу адэм дежкIэ 
къыщIохьэ, фIэхъус кърех.

- Сытым укъытхуихьа? – 
йоупщI щыкъу адэм щIалэр.

- Фи Iуэху зытетыр зэз-
гъэщIэну арат, – жеIэ адэм. 
Арэзы сыкъэпщIащ, фыпсэу 
дахэу, – къыпещэ и пса-
лъэм.

ЛIым илъэгъуар гуапэ щы-
хъуауэ, и пхъур цIыху зэпIэ-
зэрыт зэрыхъуам, зыгъэсэн 
зэрыпэщIэхуам щыгуфIы-
кIыу и унэ кIуэжащ.

Щолэхъу дамыгъэр
    къызыхэкIар

Нарт Уэзырмэс и иужьрей зекIуэ

и бийм и дзэр къыIутти, Уэзырмэс 
кхъуафэжьейм зэрыдэлъу ири-
гъэсылIащ Iуфэм. Зэтраудрэ еплъ-
мэ, игъащIэ лъандэрэ я биижь 
Уэзырмэсыжьыр дэлъщ.

Дзэри зыхуейр арати, Уэзырмэс я 
пащтыхьым и деж яшащ. Къэралым 
я пащтыхьыр гуфIащ, «ныбжькIэ ди 
биижьыр къысIэрыхьащ», жыхуи-
Iэу.

- Иджы, уи щхьэр пезгъэупщIын 
хьэмэрэ уи гъащIэр Iэхъулъэхъуу 
уэзгъэхьын? Дэтхэнэра нэхъ къы-
хэпхыр? - жери къеупщIащ къэра-
лым я пащтыхьыр.

- Сэ иджы уи IэмыщIэ силъщ. Сыт 

къызэпщIэнуми ухуитщ. Иджыри 
къэсыхукIэ уи къэралым зэгъапIэ 
езмыту фызгъэпсэуами, иджы 
лIыжь сыхъуащ, зыри слъэкIыжыну-
къым. Си щхьэр пебгъэупщIкIи, 
 Iэхъулъэхъуу сыбгъэпсэукIи зы фей-
дэ уиIэкъым. Ауэ сэ уи IэмыщIэ сы-
къихуауэ зэрыщытымкIэ нартхэм 
хъыбар егъащIи, абыхэм уасэфI 
къыуатынщи, си щхьэр ящэхужынщ. 
Сэ нартхэм куэд яхуэсщIауэ щытащ, 
фIыуэ сыкъалъагъури, си щхьэм 
щхьэкIэ нартхэм къыпхуамыщIэн 
щыIэкъым, - жиIащ Уэзырмэс.

Пащтыхьри егупсысри, игукIэ 
жиIащ: «Мы лIыжьыр сукIкIэ, зы 

фейдэи сиIэкъым, абы нэхърэ нэ-
хъыфIщ мыбы сэ ныкъусаныгъэу 
къызитар къыщIэсхыжынщи, и 
щхьэ уасэу», – жиIэри.

- Сыт хуэдиз къызатын уи щхьэ уа-
сэу? – жиIащ пащтыхьым.

- Вы щитху къуатынщ, - жиIащ 
Уэзырмэс.

- Хъунщ, ауэ дауэ къеIыха хъуну ар 
нартхэм? Абыхэмрэ дэрэ дызэлъи-
хьэркъым, – жиIащ пащтыхьым.

- БгъэкIуэнщ лIитIи, хъыбар еб-
гъэщIэнщ. АдэкIэ нартхэм ящыщи 
къадэкIуэнщ, выр къыдахунщи, 
сэри сашэжынщ. Ауэ бгъэкIуэну лIи-
тIым зыр лIы фIыцIэу, и щIалэгъуэу, 
и щхьэцми, и жьакIэми тхъугъэ 
лъэпкъ хэмыту, адрейр лIыжьу, и 
щхьэцри, и жьакIэри тхъуауэ 
апхуэдэщ, - щыжиIэм, пащтыхьым 
къригъэшащ апхуэдэу лIитI.

- Нартхэм яжефIэнуращ, – жиIащ 
Уэзырмэс, – фи тхьэмадэжь Уэзыр-
мэс и жьыщхьэ къытIэрыхьауэ 
тIыгъ щи, мэлъаIуэ: «Мыбы сыщыв-
мыгъалIэу си щхьэр фщэхужи, си 
Хэкум сыщывгъэлIэж, - жери. - 
Къыс щIэфтынур куэдкъым – вы щи-
тху къудейщ. Вищэр бжьакъуэ зыры-
зу, вищэ етIуанэр бжьакъуэ тIурытIу, 
вищэ ещанэр бжьакъуэ щырыщу, 
вищэ еплIанэр бжьакъуэ плIы-
рыплIу, вищэ етхуанэр бжьакъуэ 
тхурытхуу. КъыщыфхукIэ, вы фIы-
цIэжьыр япэ ивгъэуви, выхэр нэхъ 
къыфхуэкIуэнщ, абы и ужь итурэ. 
Вы фIыцIэжьым къэкIуэн имыдэмэ, 
и щхьэр пывупщIи вы хужьым и 
пщэм фIэвдзэ, вы хужьы жьыр япэ 
ивгъэуви, абы къишэнщ выхэр», – 
жыфIи нартхэм яжефIэ, – жиIэщ 

Уэзырмэси лIыкIуэхэр къри-
гъэжьащ.

ЛIыкIуэхэр нартхэм я деж къэ-
кIуахэщ. Уэзырмэс жиIари, па-
щтыхьым жиIари псори жраIахэщ 
нартхэм. Нартхэр гупсысэщ-
гупсысэри ап хуэдэв здэщыIэр къа-
хуэмыщIэу, Сэтэней гуащэ хъыбар 
ирагъэщIащ.

- Уэ нартыжь делэхэ! Фэ вым нэ-
хърэ фынэхъ выщ, абы «вы» жыхуи-
Iэр дзэщ. ФыкIуэу фытеуэу Уэзыр-
мэс къаIэщIэфхыжын хуейщ. «Вы 
фIыцIэжь» жыхуиIэр лIы фIыцIэ-
ращ. «Вы хужьыжь» жыхуиIэр лIыжь 
жьакIэхужьыращ, – Сэтэнейм нарт-
хэм къащыжриIэм, нартхэм шу 
 щитху къагъэшэсащ Iэщэ-фащэкIэ 
зэ щIэхуэпауэ. «НакIуэ ди Уэзырмэс 
здэщыIэм дышэ, – жари лIы фIыцIэр 
япэ ирагъэувэри къежьахэщ. ЛIы 
фIыцIэм къишэн щимыдэм, и 
щхьэр паупщIри, лIыжьым и пщэм 
ирадзэри, лIыжьыр япэ ирагъэу-
ващ. ЛIыжьым щхьэр пщIэхэлъу 
зыри жимыIэу къишэри къэкIуэ-
жащ. Пащтыхьыр зытес шорда-
къым Уэзырмэси дришеяуэ 
 къаплъэрт. Сабэр къыдрихуейуэ 
кIуэуэ щалъагъум…

- Мес, щхьэщэхужь выхэр къаху, - 
жиIащ пащтыхьым.

- Аращ, дэ нарт лъэпкъыр жытIам 
депцIыжыркъым. Сэр щхьэкIэ нарт-
хэм къыпхуамыщIэн щыIэкъым, - 
жиIащ Уэзырмэс.

- Абы щыгъуэ мылъкуу нартхэ яIэр 
къызамытауэ уестыжынкъым, – 
жиIащ пащтыхьым.

- Уэ ар плъэкIынкъым, - жиIэщ Уэ-
зыр мэси, пащтыхьыр къищтэри 
 къридзыхащ шордакъым. МыдэкIэ 
нартыдзэр нэсри къэралыгъуэр зэ-
рапхъуащ. Мылъкурэ былымрэ яIэу 
хъуар къахьщ-къахури, Уэзырмэси я 
пашэу, нартхэр я хэкум къэкIуэ-             
жащ.

О-о, ди нысэр дыщэ хъагъэм къыщIоплъ, уэредэ,
О-о, ди нысэм дыщэ шатырхэр хуаухуэ, уэредэ,
О-о, ди нысэм хуэди щымыIэ, уэредэ,
Ра, и пхъуантищэхэр бгъурыту къокIуэ, уэредэ.
А, ику ит пхъуантэм сокIуалIэ, уэдида,
Бгырыпхышхуэр къыдызох, уэредэ,
Уа, къуэшым и пцIыупсхэр йобэкI, уэредэ,
СытрагъэпцIыкIащи, сокIуэж, уэредэ,
СыкъызэплъэкIыурэ сокIуэж, уэредэ.
Бгыщхьэм къыкъуэплъ дыгъэр зи нэщIащэ, уэредэ,
Хышхуэм мазэу тридзэр зи пщабгъуэ, уэредэ,
Джатэ щибгъу зэрыкIыр зи дыщ, уэредэ,
Пшагъуэм хэту кIэсхэр къэзыхьыр зиш, уэредэ.
Ой, уэредадэ, ди нысэ,
Ой, уэредадэ, псэ тIэкIу, уэдида!
Ра, гу зэщIэтхэри къыдаш, уэредэ,
Уардэ унэшхуэхэм ирашалIэри, уэредэ,
ЛIыгъэ зиIэр нысэшэж кърекIуэ, уэредэ,
«СыкIуэнщ» жызоIэри гумрэ вымрэ зэщIызощIэ, уэредэ,
А, зы щхьэбэ хуейми сыкъыдохьэ, уэредэ,
Ра, дыгъэ нэбзийр уэсэпси, уэредэ,
Ра, ди нысэр дыщэ уэсэпсщи, къытхуохыр, уэредэ.
Ой, уэредадэ, ди нысэ,
Ой, уэредадэ махуэр ди ныси!
Уэр, ди нысэм хуэдэ хьэблэ кIыхьым дэмыс, уэредэ,
ЩIалэ закъуэу дэсым къишащ, уэредэ,
Укъэзыша щIалэм жьы удэхъу, уэредэ,
Уи гуащэ ныуэжьхэр бгъафIэу, уэредэ,
Пщыкъуэм хуэфI нысэ Тхьэм уищI, уэредэ.
Ой, уэредадэ, ди нысэ,
Ой, уэредадэ махуэр ди ныси!
Данэмрэ дибэмрэ зи гущхьэ, уэредэ,
Зи кумылащхьитIыр дыжьын, уэредэ,
А, дыжьын щIыIухэр бгъэпщкIуркъэ, уэредэ,
Ра, дыжьын лэрыпсхэр бгъэлъагъуэркъэ, уэредэ,
Зи бэ драгъэплъри дыщафи, уэредэ,
Зи фIагъ дымыщIэри нэхъыби, уэредэ.
Ой, уэредадэ, ди нысэ,
Ой, уэредадэ махуэр ди ныси!
ЩIыIур зэрытыр алътесщ, уэредэ,
Ра, алътес гъуэжьыр зи гъуэгу, уэредэ,
Уэгум ит вагъуэр зи тхыпхъэ, уэредэ,
Хъан и бынхэм тхыпхъэ щIынхэр къыхуахь, уэредэ,
КъакIуэ-кIуэжым гуащэщысхэр ябогъэщI, уэредэ,
«Псы» жызыIэм дыжьыныбжьэкIэ хубохь, уэредэ,
УщыщIэкIым нысэщIыгъухэр нэрыбгищи, уэредэ,
Зэ ежьэгъуэм дыгъэ-мазэхэр къыптохэ, уэредэ,
А, дахэ напэхущи, укъашэ, уэредэ.
Ой, уэредадэ, ди нысэ,
Ой, уэредадэ махуэр ди ныси!
А, ди нысэ цIыкIур лъэпкъыфI къыхэкIаи, уэредэ,
А, джэдым хуэдэу мэIущащи, уэредэ,
А, мэлым хуэдэу Iущаби, уэредэ,
А, хьэфIым хуэдэу быныфIи, уэредэ,
А, шыфIым хуэдэу цIэрыIуи, уэредэ.
Ой, уэредадэ, ди нысэ,
Ой, уэредадэ махуэр ди ныси!
Ой, уэредадэ, ди нысэ,
Тхьэ Закъуэр зыхуэфIын ди нысэ!

Си КIулэ, КIулэ, кIулэ-ла,
Гулмэдэныр зи джанэ,
Дарий джанэм кърофэ,
Нэхущ гъуэгум къокIуэ,
Кхъуэ удэфахэр къылъожэ,
А, уи лъэгур тэхъуанэу,
Тэхъуэнащхьэр удзыпцIэу,

ЛыпцIэм хуэдэр 
уи щхьэцу,

Уи щхьэцыпэр дыщэплъу,
Жылэр зэплъыр уи фащэу,
Къызыпыщэщыр уи Iэпэу,
ЩабэрыкIуэ фIыхуэлъэу,
Дадэ-нанэ уакъыхуэхъуи!

ЩIалэ цIыкIум

Хъыджэбз  цIыкIум

Таурыхъ

Къумахуэ Аслъэн, Нэ-

Футбол

Сыт дахагъэу щIымахуэм 
хэлъыр?

Ди зы ныбжьэгъу, лэжьэгъу журналист щIы-
Iэрысти, щIымахуэр фIыуэ хуэлъагъуртэкъым. Зы 
махуэ гуэр, щIымахуэ шылэу, «Iупсыр бдзамэ 
щIым нэмысу» жыхуиIэм хуэдэу уаеу, кабинетым 
щIэсу лэжьэн и гугъэу къэкIуа хъуат. АрщхьэкIэ 
къуажэ пхыдза гуэрым интервью щхьэкIэ кIуэну, 
пщэрылъ къыщащI.

УщхъуэнтIарэ кIэкуакуэу, и жьэпкъыр щIэ кIэ зы-
зыхьу пщыхьэщхьэхуэкIуэу къэкIуэжащ: «Тобэ 
 ярэби, мы щIымахуэ уаер дахащэу къэзыгъэлъа-
гъуэ сурэтыщIхэмрэ усакIуэхэмрэ дохутыр къез-
гъэплъу къеузыр згъэбелджыларэт», - жиIэу 
тхьэусыхэу.

Юбилейм нэсыным
къэнэжа щымыIэу

 
Хэку зауэшхуэри гъейри зи нэгу щIэкIа, гугъуехь 

мымащIэ зылъэгъуа, мэкъумэш лэжьыгъэм щы-

«Спартак-Налшык» (Нал-
шык) - «Чайка» (Песчано-
копскэ) - 1:2 (1:1). Налшык. 
«Спар так» стадион. Мэ лы-
жьыхьым и 8-м. ЦIыху 200 
еплъащ. 

Судьяхэр: Лапатухин 
(Моск ва), Новиков (По-
дольск), Багдасаров (Влади-
кавказ). 

«Спартак-Налшык»: Сиука-
ев, Далиев, Мэкъуауэ, ЛIуп, 
Масленников, Жангуразов 
(ХьэцIыкIу, 77), Белоусов, 
 Дэхъу (ЛIыхъугу, 68), Торосян, 
Хьэшыр, ХъутIэ. 

«Чайка»: Замерец, Ива-
шин, Синяк, Шахтиев, Вол-
ков, Колмаков (Кожедуб, 60; 
Квеквескири, 90), Садов (Чи-
бисов, 60), Орлов, Климов, 
Долгов, Хохлачев.

Топхэр дагъэкIащ: Торо-
сян, 6 (1:0). Климовым, 18 
(1:1). Климовым, 65 (1:2).

Дагъуэ къыхуащIащ: Шах-
тиевым, Долговым, Садо-
вым, Дэхъум, Мэкъуауэм, За-
мерец, Чибисовым.

УРЫСЕЙ Федерацэм фут-
болымкIэ и етIуанэ лигэм и 
Япэ гупым 2022 - 2023 гъэхэм 
щекIуэкI зэхьэзэхуэм и япэ 
Iыхьэр иухыным къэнэжар 
джэгугъуищ къудейщ. Абы 
къыхэкIыу хэпщIыкIыу хохъуэ 
дэтхэнэ зы очкоми и уасэр.  
Ар зэрыпэжым и щыхьэтщ 
щэбэт кIуам Налшык щы зэ-
хэта зэIущIэр.

Мы гъэм япэу текIуэны -
гъэм и IэфIагъыр Дон Iус 
 Ростов щызыхэзыщIа «Спар-
так-Налшыкым» и футболист-
хэми абы къыдэщIхэми я 
 гугъэр къэщIэрэщIэжат, зы-
хэт гупым еханэ увыпIэр нэхъ 
мыхъуми къыщахьыу, адэкIэ 
я Iуэхухэр нэхъыфIыж зэры-
хъуным щIэбэныным ехьэ-
лIауэ. АрщхьэкIэ хьэрхуэ-
рэгъу къахуэхъуари лъэрызе-
хьэ дыдэт икIи Песчано-
копскэм къикIа «Чайка» 
ко мандэр и къару къызэрихь-
кIэ япэ лигэм хуеIэрт. Зэ хьэ-
зэхуэм бжьыпэр щызыIыгъ 
Новороссийск и «Чер но мо-
рец»-м лъэщIыхьэжын пап-
щIэ ар куэд дыдэ хуеижтэ-
къым. А псом къыхэкIыу 
 абыхэм я зэпэщIэтыныгъэр 
 икъукIэ гуащIэ хъуащ.

Налшыкдэсхэм джэгур фIы 
дыдэу ирагъэжьащ. Дагъуэ 
зыбжанэ къызэрыхуащIам 
къы хэкIыу мы зэIущIэр я фут-
болист нэхъыфIхэм ящыщу 
Топуриерэ Ольмезовымрэ 
зэрыблагъэкIым щхьэкIэ къэ-
мынэу, япэ дакъикъэхэм щы-
щIэдзауэ ахэр къаруушхуэкIэ 
ебгъэрыкIуэу хуежьащ. Абы-
хэм къызэкъуаха лъэщагъыр 

Зи утыку итыкIэ екIумкIэ, роль 
игъэзащIэхэмкIэ, и гуп хэтыкIэ гъэ-
щIэгъуэнымкIэ цIыхухэм гунэс 
ящыхъу артистым лъэпкъым щхьэ-
кIэ илэжьар, ищIэфар мащIэкъым. 
А жытIахэмкIэщ гъащIэм щиIэ 
 ехъулIэныгъэр нэхъыбэу къызэра-
лъытэр. Апхуэдэ лъытэныгъэ цIы-
ху бэм и деж къыщызэлэжьа щIа - 
лэ ахъырзэманщ ЩоджэнцIыкIу 
Алий и цIэр зезыхьэ Къэбэрдей 
къэрал драмэ театрым и актёр Лу 
Рэмэзан. Абы дыгъусэ (мэ лы-
жьыхьым и 10-м) игъэлъэпIащ и 
ныбжьыр илъэс 65-рэ зэрырикъу-
ри, ди гуапэу дохъуэхъу, и джэгукIэ 
щэ щIыгъуэмкIэ адыгэ лъэпкъыр 
дя пэкIи игъэгуфIэну, игъэгушхуэ-
ну, унагъуэ насыпрэ бын гуфIэ-
гъуэрэ щымыщIэну. 

РЭМЭЗАН Щукиным и цIэр зезыхьэ 
театр училищэм актёр IэзагъэмкIэ и 
къудамэр 1988 гъэм къиухащ. Стро-
мов Юрий я гъэсакIуэу абы щеджащ 
адыгэ студиер, иджыпсту курыхыу 
Къэбэрдей театрым иIэ артист хъар-
зынэхэр. Псалъэм и хьэтыркIэ, Рэмэ-
зан и курсащ Хьэщэ Къанщобий, 
Быдэ Хьэсэн, Мысост Вадим, КIэн-
цIэлий Роман, нэгъуэщIхэри. Лур 
щыджэгуащ Островский Александр 
и пьесэм къытращIыкIа «Хейуэ мысэ 
хъуахэр» (Незнамовым и ролыр), Мо-
льер Жан-Батист - «Хуэмыхъуу ягъэ-
Iэза» (Сганарель), КъардэнгъущI 
Зырамыку и «Къанщобийрэ Гуащэ-
гъагърэ» (Кърым хъаным и къуэр), 
Шиллер Фридрих и «ХъунщIакIуэ -
хэр» (Швейцер), Гоголь Николай - 
«Фызышэ» (Яичница) спектаклхэм, 
нэгъуэщIхэми. Ар дэлэжьащ режис-
сёрхэу Авшаров Юрий, Александров 
Александр, Кове Валерий, Ерчэн 
 Леонид, Иуан Владимир, Мысос-
тышхуэ Пщызэбий, Теувэж СулътIан, 
Теувэжыкъуэ Владимир, Фырэ Рус-
лан, Шэрджэс Мухьэмэд сымэ. Рэмэ-
зан цIыхухэр къыдехьэх и макъ да-
хэмкIэ. Уэрэд екIуу зэрыжиIэм къы-
дэкIуэу, гитарэ, фортепианэ, синте-
затор макъамэ Iэмэпсымэхэр 
егъэ Iэрыхуэ. 

Лур хэтащ Мотыль В. Я. игъэува 
«Расстанемся, пока хорошие» кино-
фильмым, Тхьэгъэзит Руслан и «До-
рогой ценой» телевизионнэ филь-
мым, Умаров А. и «Любовь и 
дружба»-м. 

«КъБР-м щIыхь зиIэ и артист» цIэ 
лъапIэр илъэс 28-рэ хъуауэ абы зэ-
рехьэ. 

Егъэлеяуэ укIытэхыу щытащ Рэмэ-
зан школым щыщIэсым. ЕпщIанэ 
классыр къиухыху уэрэд жыIэн Iуэху 
зэрихуакъым. Школ нэужьым ухуа-
кIуэ IэщIагъэм хуеджэну Бахъсэн 
ГЭС дэт училищэм, я благъэ ЗэкIурей 
Зариф зи унафэщIым, щIэтIысхьащ. 
ИлъэсыщIэр ягъэлъапIэу уэрэд жы-
зыIэн ягъуэттэкъым. ТIэкIу макъа-
мэм дежьууэ къалъагъури: «Мес, 
Рэмэзан жеIэф», - жаIэри утыку ира-
шащ, абдежми щыщIидзащ. Армэм 

«IэщIагъэм  езым  сыкъыхихащ»

дэкIащ, Германием щыIэ ракетэ 
 часть хэхуэри, абы къулыкъур щри-
хьэкIыху и ансамблми хэтащ. 1978 
гъэм къэкIуэжри ухуакIуэхэм хыхьауэ 
лажьэу абы сварщикыу щыIэ Що-
джэнцIыкIу Юрэ щIалэм уэрэд жиIэн 
зэрыфIэфIым гу къылъитащ. Езым 
Бахъсэн къэфакIуэ гуп щигъасэрти, 
«ансамбль гуэр щыIэщи къозгъэ-
дэIуэнщ», жиIэри здишат… Арщхьэ-
кIэ унэм кIуэжу пластинкэ едэIуэну 
чэнджэщ къратщ, зэрыщIалэIуэри 
«щы щIэныгъэу» къыхуагъэуври къы-
щIагъэкIыжащ. 

Езы Лу Рэмэзани жиIауэ, ущIа-
лэмэ, уигурэ уи щхьэрэ зэтелъмэ 
аракъэ?! Тредзэри Дыгулыбгъуей 
мэкIуэж, еплIанэ школым инджы-
лызыбзэмкIэ щезыгъаджэ Хъуэжэ 
Руслан и лэжьапIэм йокIуалIэ. Инст-
румент зэраIэр къещIэ, ауэрэ зэпса-
лъэу щысхэурэ Мэлбахъуэ СулътIан, 
Жамырзэ Мухьэмэд сымэ къыщIо-
хьэ. Къызэхуэсахэм зэфIэкI гуэр 
 зимыIэ зэрахэмытым гу лъызыта 
Рэмэзан къыхелъхьэ гуп къызэ-
рагъэпэщыну, «шыщIэ къамылъ-
хуам…» жыхуаIэм ещхь хъункIэ шы-
нагъуэми, дакъикъэ бжыгъэ ипэкIэ 
зэгухьахэм «ЗэгурыIуэ» цIэри къызэ-
дащтэ. 

«ПщIэжыркъэ «Гъуэгум зы кIэух 
имыIэ, иIэкъым щIэдзапIэ…» пса-
лъэхэр? - зыкъысхуегъазэ Рэмэзан 
(ахьейми сщIэжрэ, ар зи тхьэкIумэм 
къимыцырхъарэ зи гум къимынарэ 
щыIэу пIэрэ езыр!) - Ар зи Iэда-
къэщIэкI уэрэдус цIэрыIуэ Бахъуэ 
 БетIал занщIэу къыдэувэлIат уэрэд-
хэр тхуитхыну, нэхъыбэу дгъэзэщIари 
абы ейщ».

УхуакIуэ еджапIэ къэзыуха, бри-
гадэ гуэри иIэу зыгъэлажьэ щIалэр 
артист IэщIагъэм хуэныкъуэуи жы-
пIэнтэкъым. АрщхьэкIэ, натIэм къри-
тхамэ аракъэ! Газетым тету елъагъу 

адыгэ студие Москва и театр учи-
лищэ Щукиным и цIэр зезыхьэм 
щрагъэджэну къызэрыхашым теухуа 
хъыбарегъащIэ. Тредзэри, щIалэ-
гъуалэм я зэфIэкIыр къыщапщытэ 
щIыпIэм макIуэ. 

- «Отелла» пьесэм хэт Ягэ и моно-
логым сыкъеджащ, этюд гуэр къэз-
гупсысу згъэлъэгъун хуейуэ унафэ 
къысхуащIри сыкъыщIагъэкIыжащ. 
Ар зищIысыр сщIэрэт сэ?! Театрым и 
кIэлындорым сыздытетым соплъэри, 
Акъ Мухьэрбэч кърикIуэу солъагъу, 
сыбгъэдохьэри си Iуэху зыIутыр жы-
зоIэ. «Моуэ уи гъуэншэджыр щыпх 
хуэдэу бощIри, стIолым тыболъ хьэ. 
Къэплъарэ къэмыплъарэ къэпщIэну 
ету лъэгум уоIусэри, укъисам ещхьу 
уи Iэр къыIубопхъуэтыж. Гъуэншэ-
джым ету тыбодзэ, зыщыботIэгъэж-
ри укъыщIокIыж», - къызжеIэ Му-
хьэрбэч. ФIыщIэ хузощIри сыкъыIуо-
жыж, зэрыжиIам хуэдэ дыдэу 
сощIри, Москва кIуэну гупым апхуэдэ 
щIыкIэкIэ сахохуэ. Хуабжьу сигу къо-
уэ Мухьэрбэч а зэм фIэкIа зэрыз-
мылъэгъуар, сыдэлэжьэну Iэмал 
 гъащIэм къызэрызимытар. Зэрыф-
лъагъущи, артист IэщIагъэр сэра-
къым къыхэзыхар, езым сыкъыхи-
хауэ аращ. 

Бжьыхьэм кIуащ адыгэ студиер 
Москва. Абы щыгъуэм Лу Рэмэзан 
илъэс 26-рэ хъурт. Апхуэдэ ныбжьым 
нэсауэ къащтэнутэкъыми, и пас-
портыр кIуэдауэ жиIэщ, илъэситIкIэ 
нэхъыщIэу къыIихыжри кIуат къэра-
лым и къалащхьэм. 

1988 гъэм еджапIэр къиухри 
къэкIуэжауэ, 1992 гъэм Америкэм и 
Штат Зэгуэтхэм ирагъэблагъэри, 
мазэм нэблагъэкIэ щыIат Мэшыкъуэ 
Феня, Рэмэзан, Тут Заур сымэ. Адыгэ 
ФIыщIэ Хасэм и унэ Нью-Джерси 
дэтыр зэраухуэрэ илъэс 40 щыхъум 
ирихьэлIэу абы щыпсэу хэхэс адыгэ-

хэм пшыхьхэр къахузэрагъэ пэщыну 
ирагъэблэгъауэ арат. СыхьэтиплIрэ 
ныкъуэкIэ екIуэкIырт ягъэхьэзыра 
пшыхьыр. Зы сыхьэт ныкъуэкIэ Заур 
уэрэд жиIэрт, апхуэдиз зэманкIэ 
Рэмэзан гитарэ еуэрт, адрейм спек-
таклхэм щыщ Iыхьэхэр, гушыIэ пы-
чыгъуэхэр, нэгъуэщIхэри ягъэлъа-
гъуэрт. Апхуэдэ концертыр Лос- 
Анджелеси щагъэлъэгъуат, Нью-
Йорки утыку къыщрахьат. 

Апхуэдэуи Рэмэзан гуапэу игу къе-
гъэкIыж Тыркум зэрыщыIар, Къан-
дур Мухьэдин триха «Черкес» 
 фильмым иращIэкIа пшыхьым уэ -
рэд щыжиIэну ирагъэблагъэу.

Сэ гу зэрылъыстэмкIэ, артистхэм 
яфIэфIыщэкъым утыку кърахьа об-
разхэр нэхъыфI-нэхъ IейкIэ зэхадзы-
ну. АтIэми, псори зэхуэдэу я гум 
дыхьэу фIэщщIыгъуейщ, хагъэ-
фIыкIхэр абыхэм зэрахэтми шэч 
хэлъкъым. 

И лэжьыгъэм Рэмэзан къыхигъэ-
щхьэхукIхэм ящыщщ, псалъэм пап-
щIэ, Островскэм «Без вины винова-
тые» и пьесэм къытращIыкIа «Хейуэ 
мысэ хъуахэр» спектаклым зэ ры-
щыджэгуар. 

- Теувэж СулътIан игъэувауэ Му-
зыкэ театрым щыдгъэлъэгъуа «Чер-
ный дракон» мюзиклым (Мадуньо 
Доминикэ) Реналдо и роль нэ-
хъыщхьэ щызгъэзэщIар си гум къи-
нащ. Спектаклым хэт уэрэдхэм я 
 псалъэр адыгэбзэм екIуу изыгъэзэ-
гъар композитор Жырыкъ Заурщ, 
фIы дыдэуи къехъулIащ. Мис ар лэ-
жьыгъэ гъэщIэ гъуэнщ. 

«ГушыIэр гушыIэщ» зыфIаща 
пшыхь хэр, гитарэми еуэу ири-
гъэкIуэкIыу щытащ Рэмэзан. IутIыж 
Борис и фIыгъэ куэд хэлът абы, фIы-
щIэшхуэ хуищIуи драматург цIэ-
рыIуэм топсэлъыхь. Дюрренматт 
Фридрих и пьесэкIэ ягъэува «Визит 
дамы» спектаклым къытращIыкIыу 
адыгэ театрым щагъэува спек-
таклым хэтащ Лу Рэмэзан. 

Лъэпкъ театрым папщIэ зигу, зил 
уз цIыхум, ар абы щылажьэ ирехъу е 
фIыуэ зылъагъу къудейуи щрети,  
абы хъуапсапIэ пыухыкIахэр хузи-
мыIэ къэгъуэты гъуейщ. Рэмэзани 
ящыщщ абыхэм: 

- Сыхуейт адыгэ пьесэ нэхъыбэу 
ягъэувыну. ДиIэкъым, щыIэхэри 
хъур къым жыхуаIэр щхьэгъэп -
цIэжщ. «Вгъэувар ди лъэпкъ пьесэ?» 
- жаIэу къыщIоупщIэ. Зэрынэгъуэ-
щIыр жытIэмэ, яфIэфI хъуркъым, ди 
щыIэкIэ-псэукIэм пэжыжьэу къа-
лъытэри. Гъуджэм уиплъэм хуэдэу 
зозыгъэлъагъужыр уэ укъызыхэкIам 
щыгъуазэм, уи гъурри уи цIынэри 
зыщIэм къигъэщIа тхыгъэрщ. Ап-
хуэдэуи сыхуейт театрым щы ла-
жьэхэр дызэхэтIысхьэу дызэпсэлъэ-
ну, дызэгурыIуэу ди IуэхущIапIэр зы 
гъуэгу пэж тедгъэувэну. ЖыпIэнура-
мэ, ди етIуанэ унэу театрыр зэ ры-
щытам дыхуэкIуэжыныр си хъуапса-
пIэщ. 

ИСТЭПАН  Залинэ. 

КъБР-м  щIыхь  зиIэ  и  артист  Лу  Рэмэзан  и  ныбжьыр  илъэс  65-рэ  ирокъу

ДифI  догъэлъапIэ Хъарзынэу ирагъэжьат
хьэщIэхэр зыпэмыплъауэ 
къы щIэкIащ икIи Iэнкун 
ищIащ. Дакъикъэ еханэр 
екIуэкIыу арат ди щIалэхэр 
япэ щищам. Штрафнойм 
имыхьэу Торосян Севадэ зэуа 
топым хьэщIэхэм я гъуащ-
хьэтетыр хуэмыхьэзыру къы-
щIэкIащ. НэхъапэжкIэ Хьэ-
шыр Алани къыхэжаны кIы-
фынут. АрщхьэкIэ абы лъэщу 
иутыпщIа топыр гъуащхьэм 
техуащ.

Апхуэдэу екIуэкI зэрымы-
хъуныр къызыгурыIуа песча-
нокопскэдэсхэм зызэщIа-
убыдэжащ. Иджы ахэрат 
 къаруушхуэкIэ ебгъэрыкIуэр. 
Апхуэдэхэм ящыщ зым 
«Чайка»-м и гъуащхьауэ нэ-
хъыфI Климов Кирилл бжы-
гъэр зэхуэдэ щищIыжащ. 

Загъэпсэхуу къихьэжа 
иужькIи хьэщIэхэм я те-
пщэныгъэр нэхъ зыхэпщIэрт. 
Нэхъапэм зэрыхуэза джэгу-
гъуиблым зэ закъуэ фIэкIа 
песчанопскэдэсхэм темы-
кIуэфа ди щIалэхэм я Iуэхур 
ирагъэфIэкIуэжыну хущIэ-
къурт. Абы папщIэ Iэмал 
 гъуэзэджэхэр къащыхукъуэ-
кIи къэхъурт. АрщхьэкIэ къы-
хэжаныкIар хьэщIэхэращ. Ар-
гуэрыжьти, Климовым топ 
 къахудигъэкIащ.

Джэгур иухыным иджыри 
сыхьэт ныкъуэ нэблагъэ 
 иIэжт. А зэманыр нэсу къызэ-
рагъэсэбэпыным хущIэ -
къуащ «Спартак-Налшыкым» 
и футболистхэр. Къапщтэмэ, 
Жангуразовым и закъуэ тIэу-
нейрэ бжыгъэр зэхуэдэ ищIы-
жыфын хуеящ. Къы кIэ лъы-
кIуэу ЛIупыр зэуа топыр гъуэм 
и пкъом техуащ. КъыщIагъуа 
дакъикъэхэр щиухым Хьэ-
шырыр къыщIыхэмыжаны-
кIы фар гурыIуэгъуэкъым - зы 
метркIэ фIэкIа пэмыжыжьэ 
гъуэм абы хуигъэзэфакъым…

ЗэIущIэр фIахьами а ма-
хуэм ди щIалэхэр зыми игъэ-
къуаншэфынутэкъым. Абы-
хэм я къару псори джэгум 

 халъхьат икIи я насып къи-
мыкIа къудейуэ аращ. Хэт 
ищIэн, ар зэхуэхьэсыжауэ 
 адрейхэм къащыхуэкъуэ кIы-
жынкIи хъунщ?! Псалъэм 
 папщIэ, иджы здэкIуэну Есэн-
тIыгу къалэм. Абы и коман-
дэр нэхъапэми лъэры мы-
хьащ, иджы джэгун щигъэ-
тыжыпа хуэдэщ. Армы рамэ, 
дауэ къызэ рыбгу рыIуэнур Та-
ганрог щыIэу щэбэт кIуам 
жэуапыншэу топ пщыкIутху (!) 
къызэрыхудагъэкIар?! Ап хуэ-
дэ куэдрэ урихьэлIэркъым.

«Чайка»-м къызэрыхигъэ-
щIам и зэранкIэ «Спартак-
Налшыкыр» здэкIэлъыпхъэр 
гупым нэхъри къыкIэрыхуащ. 
Иджы абырэ еханэ увыпIэм 
щыт «Кубань-Холдинг»-мрэ я 
зэхуаку очкоитху дэлъщ. Къэ-
нэжа джэгугъуищым ар 
 яхуэгъэкIуэдыну фIэщщIы-
гъуейщ. Павловск дэсхэр, 
уеб лэмэ, къапикIуэтакъым 
зэ хьэзэхуэм пашэныгъэр щы-
зыIыгъ «Черноморец»-м. 

АдэкIэ щыгъуазэ фы хуэт-
щIынщ етIуанэ лигэм и Япэ 
гупым иужьу щызэхэта зэIу-
щIэхэм къарикIуа бжыгъэхэм. 
Мис ахэр: «Биолог-Ново-
кубанск» (Прогресс) - «Ди-
намо» (Ставрополь) - 0:0, 
«Кубань-Холдинг» (Павловс-
кэ) - «Черноморец» (Ново-
российск) - 1:1, «Ротор» (Вол-
гоград) - СКА (Дон Iус Ростов) 
- 4:0, «Форте» (Таганрог) - 
«ЕсэнтIыгу» (ЕсэнтIыгу) - 
15:0, «Мэшыкъуэ КМВ» (Псы-
хуабэ) - «Дружба» (Мей-
къуапэ) - 3:1, «Алания-2» 
(Владикавказ) - «Легион» 
(Мэхъэчкъалэ) - 0:2. 

КъыкIэлъыкIуэ джэгугъуэр 
«Спартак-Налшыкым» Есэн-
тIыгу къалэм щригъэкIуэ-
кIынущ. Мэлыжьыхьым и              
14-м ди щIалэхэр абы щаIу-
щIэнущ зэхьэзэхуэм иужь 
дыдэ увыпIэр сыт щыгъуи 
щызы Iыгъ хэгъэрейхэм. 

ХЬЭТАУ  Ислъам.

Бахъсэн щIыналъэми щекIуэкIащ уры-
сейпсо щIыхьэхум и зы Iыхьэ.

РАЙОНЫМ хыхьэ къуажэхэмрэ къала-
щхьэмрэ кIэрыхубжьэрыху быдэхэр щы зэ-
щIэкъуэным хуэгъэзауэ къыщызэрагъэпэща 
щIыхьэхум хэтащ щIыпIэ само уп рав ленэмкIэ 
IуэхущIапIэхэм я унафэщIхэр, IэнатIэ зэмы-
лIэужьыгъуэхэм щылажьэхэр, жылэдэс щIа-
лэгъуалэмрэ зи ныбжь нэхъ хэкIуэтахэмрэ. 

Iуэхум хэтахэм цIыхухэр нэхъ щызекIуэ 
уэрамхэмрэ зэхуэсыпIэхэмрэ ягъэкъэбзащ, 
фэеплъхэм я Iэхэлъахэр зэлъыIуахащ, гъуэгу 
Iуфэхэм кIэрыхубжьэрыхухэр щы зэ хуахьэсащ, 
къуажэхэм я Iэгъуэблагъэр зэщIакъуащ. 

А махуэм ирагъэкIуэкIа Iуэхугъуэхэм ящы-
щу къыхэгъэщыпхъэщ уэрам гупэр  къабзэу 
щызымыгъэтхэм зэрепсэлъар, къэзыухъу -
реихь Iэгъуэблагъэр зыуцIэпIхэм жэуапым 
зэрырашэлIэ тхылъхэр зэ рыIэрагъэхьар.

Бахъсэн щIыналъэм щекIуэкIа щIыхьэ хум 
цIыху 4300-м щIигъу хэтащ, гектар 16-м нэб-
лагъэ щызэлъыIуахащ, кIэрыхубжьэ рыху 
быдэу тонн 20-м нызэрыхьэс щызэщIа -                  
къуащ. 

Iэхэлъахэр гъэкъэбзэным хухаха ма-
зитIым кърикIуам район муниципали тетым 
и унафэщIым деж щыхэплъэжынущ. 

ЧЫЛАР  Аринэ.

пашэу зи гъащIэр зыхьа Хьэбалэ нэхъыжьыфIу 
къуажэм дэст. Абы фIыщIэ, саугъэт хуэзыщIып-
хъэхэм: «Иджыри и юбилейкъым, илъэс 97-щ 
зэрыхъур, 100 щрикъум деж зэуэ дгъэфIэжынщ», 
- жаIэурэ, зралъэфыхьым-зралъэфыхьурэ, траIуа 
пIалъэм нэмысу насыпыншэр дунейм ехыжащ. 
Хэт и гугъэнт Хьэбалэ зыгъэлъэпIэну мурад дахэ 
зыщIахэр апхуэдэу игъэщIэхъуну.

Щыгугъи щыс
къигъэзэжыху

ТелевизорымкIэ адыгэ концерт екIуэкIырт. Ди 
зы уэрэджыIакIуэ цIэрыIуэ къытригъэзэжурэ, 
 макъ жьгъырукIэ: «Лъагъуныгъэм жаIэ къигъэзэ-
жу», - жиIэрт. Илъэс пщIей ныбжьым ит Уэлий уэ-
рэдым едаIуэщ-едаIуэри, куууэ щэта иужь: «Щы-
гугъи щыс къигъэзэжыху. АбыкIэ уи щхьэр къыу-
мыгъэпцIэжым нэхъыфIщ», - жиIащ. 

УпщIэрэ жэуапрэ

УпщIэ: - Япэм щыгъуэ щыкъум я деж сыкIуамэ, 
я хьэм къищынэмыщIа, псори къысщыгуфIы-
кIырт, сэ нэхъ насыпыфIэ щымыIэу къыс ща-
гъэхъуу. Илъэс зыбжанэ дэкIауэ, я хьэр щхьэхыпэу 

нэ лъэныкъуэкIэ къызоплъри, и жейм пещэж. Абы 
и лэжьыгъэр унагъуэм исхэм щхьэщахащи, емы-
зэшыжу къызобэн, къызэдзэкъэнми къэнэжа 
щыIэжкъым. Сыту пIэрэ ар къы зы хэкIар? ПщIэ 
къыфхуэзыщI ЛутI. 

Жэуап: - ПщIэ зыхуэтщIыж, ЛутI, щIэщыгъуэ 
здэщымыIэжым гуфIэгъуэ щыIэжкъым. ИкъукIэ 
къыпщIэбэгыу, емызэшыжу укъалъыхъуэ пэтми, 
уамыгъуэту пщIыуэ уеплъын хуеящ. ИтIанэ къо-
бэнын хуейр къобэнынт, къыпщыгуфIыкIын хуейр 
къыпщыгуфIыкIынт. Ауэ, иджы хэтIэсауэ къы щIэ-
кIынущ.

УпщIэ: - Хэт IужажэкIэ узэджэ хъунур?
Жэуап: - Бот, щытхъу шыпсафэу зэхэлърэ 

 хъуэхъу нэпцI къудейкIэ зи Iуэху дэзыгъэкI хаб-
зэрщ апхуэдэу узэджэ хъунур.

УпщIэ: - ПщIэ зыхуэсщI редакцэ, етхуанэ 
классым сыщIэсу си усэу куплетищ фи газетым 
къытевдзауэ щытат. Иджы усэ хъушэ къытезгъэ-
зэжурэ нызогъэхьри, гулъытэ лъэпкъ къы-
хуэфщIкъым. Щхьэ фи гур щIыIэ къысхуэхъуа?

Жэуап: - ТIотIэ, япэм къытхуебгъэхьа усэр етхуа-
нэ классым дежкIэ хъунут. Абы лъандэрэ зэман 
мащIэ дэкIа, псы мащIэ ежэха, уи тхэкIэм зи-
хъуэжауэ гу лъыттакъым. Зихъуэж хъумэ, гулъы-
тэншэ утщIынкъым.

ШАФИЙ  Аслъэн.

Сурэтыр  Уэлджыр Артур  трихащ.


